
Na Christina Haule, Mbarali

U
NAPOTAJA maporomoko 
ya maji ya Kimani na 
Nyarugenge, ni kivu-
tio na utalii wa kipekee ulio wazi kutembelewa na jamii yenye  pango la Chifu Mkwawa Mkwavinyika, shujaa wa kabila la Wahehe.

Huyo anatajwa aliishi miaka 800, akijificha dhidi ya Waje-rumani, kabla ya kujipiga risasi mwenyewe huko Kalenga, mkoani Iringa.
Askari Mwongoza watalii katika Pori la Akiba Mpanga Kipengere, iliyo chini ya Mamlaka ya Usi-mamizi wa Wanyamapori Tanza-nia (TAWA), Lenard Mwakajange, 

anatoa historia ya maporomoko hayo kwa waandishi wa habari, waliotembelea eneo hilo kushuhu-dia mambo ya kitalii mahali hapo.Anasema umaarufu wa mapo-romoko hayo unatokana na kuwapo miamba mikubwa na miinuko iliyojipanga kama ngazi, kupendezesha maporomoko hayo.Mwakajange anasema, Chifu 

Mkwawa aliishi katika pango la asi-li kuanzia mwaka 1891 hadi 1898, mahali kando na maporomoko ambayo ametumia maji yake kuoga, pia kufua vyuma kutokana na kuwapo kiwanda kidogo cha kutengeneza silaha za jadi na za kivita, ili kukabiliana na wapinzani wake.
Mwakajange anasema, kwenye maporomoko hayo ya Kimani na Nyarugenge, kumekuwa ki-vutio cha pango lililotumiwa na Chifu Mkwawa na ukambebesha umaarufu mkubwa, kutokana na kuwapo harufu ya mimea mbalim-bali inayowavutia watalii wa ndani na nje ya nchi.

Anashauri, wananchi wazuru mahali hapo na kukagua mahali ambako pango la Chifu Mkwawa lilipo, tofauti na mengine kutoka-na na kuwa na umbo la bati, hata kuwezesha mvua za masika zina-vyotiririka kwa wingi yanapita juu ya pango na kumwagika mbele ya pango, sehemu kubwa inagubikwa na maji.
Mwongoza watalii huyo anase-ma, hali ya maji kupita juu ya pan-go imechangia maisha ya Chifu Mkwawa kubaki salama na ndiyo imekuwa namna bora ya kificho hata hakukamatwa na Wajeruma-ni waliomsaka.

Askari huyo anasema, katika eneo hilo la pango kuna fuvu la kichwa cha nyani, ambalo Chifu Mkwawa alilitumia kwa matam-biko mbalimbali na kwa sasa jamii za makabila ya Wahehe, Wabena, Wakinga na Wahanji nao wame-

kuwa wakifika kuzuru na kufanya matambiko yao.
Mtaaluma huyo wa hifadhini, anapasifu kuwa mahali palipojaa utajiri wa maporomoko yenye maji mengi nyakati zote  na mi-amba mikubwa, inayovutia. 

Anapafafanua kwamba ni ma-hali ambako kumezungukwa na viumbe ndege na nyani  wanaoo-gelea katika makundi ya koo tatu tofauti, huku kukiwapo mvuke mkubwa unaotokana na maji ya-nayopita kutoka kilele cha juu cha kwenye maporomoko hayo.
“Maporomoko ya maji ya Kim-ani yana takribani mita mia na hamsini na mabwawa mbalim-bali yanayoleta ladha ya watu kuja kutembelea, kurekodi video mbal-imbali, kuogelea, kujifunza miam-ba kwa wanafunzi,” anasimulia 

Anaendelea kuhusu kinachovu-tia watu ni: “kuona wanyamapori kama nyani wa njano ‘yellow baboon’,   ndege aina tofauti na ni eneo linaloruhusu makazi ya wanyama kama Tandala na Ngo-rombo.” 
Mhifadhi Mwandamizi wa Pori la Akiba la Mpanga Kipengere, Al-fred Kipondamali, anaeleza pori hilo lina zaidi ya maporomoko saba ya maji, yaliyoko katika mae-neo tofauti maarufu  na kwa sasa yalioendelezwa na kutumika kwa utalii ni Kimani na Nyarugenge.

“Hili pango ni sehemu maarufu sana kwa utalii na watu wame-kuwa wakifika hapo. Tumelitunza, kwani ni pango zuri la kutalii na kuonyesha na historia katika nchi yetu,”aanasema.
Pango la Chifu Mkwawa, lilianza kutumika kama maficho wakati wa vita vya Wajerumani na Wahehe kati ya miaka ya 1855 hadi 1898 na kwamba pango pamoja na mapor-omoko hayo, yanapatikana katika eneo la Mbarali, jirani na barabara kuu ya Dar es Salaam - Mbeya

Askari mwongoza watalii, Leonard Mwakajange, akionyesha fuvu alilotumia Chifu Mkwawa, kwa 
ajili ya kufanyika maombi mbalimbali. PICHA: CHRISTINA HAULE.

Samia abaini shida 
utoaji wa haki 
mahakama za mwanzo

Na Augusta Njoji, DODOMA

RAIS Samia Suluhu Hassan, amebaini kuwapo na shi-
da kwenye uamuzi wa Mahakama za Mwanzo na kutaka 
kuangaliwa kwa jicho la kipekee.

Samia aliyasema hayo jana kwenye uzinduzi wa Kituo 
Jumuishi cha utoaji haki jijini hapa ambavyo ni miongoni 
mwa vituo sita vilivyojengwa kwenye mikoa ya Arusha, 
Mwanza, Dar es Salaam na Morogoro kwa mkopo kutoka 
Benki ya Dunia kupitia mradi wa maboresho ya mahaka-
ma. Alitaka kuwapo na usimamizi wa ubora wa uamuzi 
kwenye mahakama hizo kwa kuwa malalamiko mengi 
yanazihusu.

Rais Samia alihimiza usikilizaji wa kesi kwa haraka 
na watoaji haki wasikubali kirahisi kubadili mahakimu 
au tarehe za kusikiliza kesi kwa kuwa ni miongoni mwa 
sababu za ucheleweshaji.

Alisema pamoja na ujenzi wa miundombinu ya utoaji 
haki, haitawezekana kupata mafanikio yanayotarajiwa 
endapo wasimamizi na wadau wa mfumo wa utoaji haki 
hiyo hawatafanya kazi kwa kuzingatia sheria, taratibu na 
kuongozwa na nafsi.

“Ina maana kwamba tunaweza kuwa na majengo ma-
zuri sana yenye kila huduma, mfumo mzuri wa TEHAMA 
na kila kitu tunachokihitaji, kama watendaji, mahakimu, 
majaji na wengine wanaowasaidia hawakuongozwa na 
nafsi njema katika utoaji haki bado haki inaweza isipa-
tikane, inaweza kutumika kugeuza haki, mwenye haki 
akanyimwa na asiye na haki akapewa,” alisema.

Aliwataka watoaji haki kwa wananchi kuhakikisha 
inatolewa vile inavyopaswa na kushughulikia suala la 
ucheleweshaji wa kesi.

“Pamoja na rai napongeza pia huu mfumo wa TEHA-
MA unaotumika unampa Jaji Kiongozi kujua kesi gani 
imekaa kwa muda gani haijasikilizwa na kumuuliza Jaji 
aliyepewa kesi sababu ya kutosikilizwa, hii itashtua ma-
hakama na itashtua wale wengine wanaowachelewesha 
wapelelezi, mawakili, polisi na magereza na wenyewe 
watapata msukumo,” alisema.

Alibainisha kuwa uwapo wa vituo hivyo jumuishi 
utapunguza ucheleweshaji wa kesi na gharama kwa 
wananchi. “Changamoto kubwa inayokabili mfumo wa 
utoaji haki ni ucheleweshaji wa kesi, hivyo uanzishaji wa 
vituo hivi jumuishi utapunguza tatizo hilo la uchelew-
eshaji wa kesi,” alisema.

Aliahidi serikali kuendelea kuiwezesha mahakama 
katika kutekeleza majukumu yake ikiwamo kukamilisha 
ujenzi wa Makao Makuu ya Mahakama yanayojengwa 
Dodoma.

Kadhalika, kuhusu kituo cha Temeke kushughulikia 
mashauri ya kifamilia, Rais Samia alisema suala hilo ni 
kubwa kwa kuwa wanawake wengi na watoto wame-
kuwa wakiteseka kwenye mambo hayo na inatokana na 
kutowajibika kwa wanaume.

“Hili ni funzo kwa wanaume wawajibike, umeacha 
mtoto mahali wajibika usijifiche huyo ni kiumbe ali-
kuja bila kutaka mwenyewe ulimleta nenda kawajibike, 
shirikiana na uliyeshirikiana naye kumleta duniani,” 
alisema.

Alisema kuwa kituo hicho kitasaidia kuondokana na 
mrundikano wa kesi za aina hiyo na kitatoa mafunzo ya 
kushughulikia migogoro ya mirathi na matunzo nchini.

Alisema mikoa tisa bado haina Mahakama Kuu na ku-
jitaja kuwa ni Njombe, Geita, Singida, Manyara, Pwani, 
Katavi, Songwe, Lindi na Simiyu na kuitaka Mahakama 
kwenye mpango mkakati wa miaka mitano ijayo kuipa 
kipaumbele.

“Tumeanza kufanya majaribio ya mahakama za 
kutembea kwenye Mikoa ya Dar es Salaam na Mwanza 
ambapo tunatarajia kuzitanua kwenye awamu ya pili 
ya mradi wa maboresho ya huduma za utoaji wa haki, 
tunaelewa bado hakuna idadi ya kutosha ya watumishi 
tutaendelea kuongeza ili haki zipatikane kwa wakati,” 
alisema.

Kesi za talaka zazidi kutikisa
Na Augusta Njoji, DODOMA

MKOA wa Dar es Salaam umetajwa 
kuongoza kuwa na idadi kubwa ya 
mashauri ya mirathi, ndoa na talaka 
nchini.

Jaji Mkuu wa Tanzania, Prof. Ibrahim 
Juma, alibainisha hayo kwenye uzinduzi 
wa kituo jumuishi cha utoaji haki jijini 
Dodoma, ambacho ni miongoni mwa 
vituo sita vilivyojengwa kwenye mikoa 
ya Arusha, Mwanza, Dar es Salaam na  
Morogoro kwa mkopo kutoka Benki ya 
Dunia (wb) kupitia mradi wa maboresho 
ya mahakama.

Alisema uamuzi wa kujenga mahaka-
ma jumuishi Temeke ulisukumwa na 
uwapo wa idadi kubwa ya mashauri ya 
mirathi, ndoa na talaka mkoani Dar es 
Salaam.

“Kwa mfano, kati ya mwaka 2017 hadi 
2019 kulikuwa na mashauri 7,600 ya mi-
rathi ambapo kati yake 3,765 yalikuwa 
katika ngazi za mahakama za mwanzo. 
Mashauri ya ndoa na talaka yalikuwa 
takribani 4,200 kati ya mwaka 2017 na 
2019,” alibainisha.

Vilevile, alisema uhitaji wa kuwa na 
mahakama maalum Temeke ni muhimu 
kutokana na mapendekezo ya wadau 
wa mahakama ambao wamekuwa waki-
jenga hoja ya kuwa na mahakama hiyo 
ambayo itashughulikia mashauri ya ki-
familia.

Akifafanua zaidi kuhusu mirathi, 
Prof. Juma alisema ni eneo ambalo lina 
ucheleweshwaji mkubwa na lina malala-
miko mengi.

“Kumekuwa na ulegevu kwa upande 
wetu wa mahakama wa kuwadhibiti 
wasimamizi wa mirathi ili wafunge mi-
rathi, na eneo ambalo kuna changamoto 
ambapo mara nyingi wasimamizi wa mi-
rathi hujigeuza kwamba wao ndio war-
ithi na mara nyingi wanaoumia zaidi ni 
wajane na watoto,” alisema.

Kutokana na hali hiyo, Jaji Mkuu 
alisema waliona umuhimu wa kuwa na 

mahakama ambayo itasaidia kujua hali 
halisi ya matatizo na masomo watakay-
oyapata kwenye mahakama hiyo, yata-
saidia kuboresha utoaji haki kwa kundi 
hilo ambalo lipo mbali na fursa ya upataji 
haki.

Aliwataka watumishi waliopangwa 
kwenye kituo hicho kutambua dhamana 
waliyo nayo kutokana na kuwa ni kituo 
cha mfano kushughulikia mashauri hayo.

 “Watumishi watambue kwenye Kituo 
cha Temeke wanandoa na wanafamilia 
huwa wanatoa matatizo yao ya siri sana 
ambayo hayatakiwi kutoka, yanatakiwa 
kuishia pale na mara nyingi wanahitaji 
huduma za saikolojia na huduma ya 
usuluhishi, msijikite kuangalia sheria, 
mjikite kwa yale yanayozunguka sheria,” 
aliagiza.

Awali, alitaja sababu ya kujenga vi-
tuo vya Temeke na Kinondoni kwenye 
mkoa huo kuwa ni kutokana na wingi wa 
mashauri ambapo kwa Mahakama Kuu 
ya Kanda ya Dar es Salaam kwa takwimu 
za Septemba mwaka huu, kulikuwa na 
mashauri zaidi ya 3,000.

“Idadi ya watu Dar es Salaam im-
eongezeka sana na mahitaji ya mahaka-
ma yameongezeka sana na hiyo ndio 
sababu ya kuwa na mahakama jumuishi 
Temeke na Kinondoni,” alisema.

HALI HALISI KITAIFA
Takwimu za Wakala wa Usajili, Ufil-

isi na Udhamini (RITA) za mwaka jana 
(2020) zinaonyesha wakala ulisajili ta-
laka 511 Tanzania nzima. Kati yake, 221 
zilitoka Dar es Salaam pekee. Idadi hiyo 
ni ongezeko la talaka 69 kulinganishwa 
na talaka 442 zilizosajiliwa mwaka 2019.

Msajili wa Ndoa na Talaka wa RITA, 
Jane Barongo, alikaririwa Januari mwaka 
huu, akibainisha kuwa Dar es Salaam in-
aoongoza kwa talaka zinazowasilishwa 
na wanandoa wenyewe.

“Huwa tunapokea maombi ya kusajili 
talaka kutoka mahakamani na wateja 
binafsi, Dar inaongoza kwa watu binafsi 

kuleta wenyewe maombi kutaka kusajili 
vyeti vya talaka,” alibainisha Jane.

Mwezi uliopita, Nipashe ilizungumza 
na Mkurugenzi Mtendaji wa  Taasisi In-
ayoshughulika na Masuala ya Ndoa, Fa-
milia na Malezi Tanzania (TaMCare), Dk. 
Enock Mlyuka, anbaye alisisitiza kuwa 
ndoa ni kitovu cha familia na malezi, la-
kini vijana wengi siku hizi wanakimbilia 
kuingia kwenye uhusiano bila kuzingatia 
msingi halisi wa ndoa.

Dk. Mlyuka ambaye ni Mchungaji 
wa Kanisa la Kiinjili la Kilutheri Tan-
zania  (KKKT), alianika uzoefu wake, 
akisema: “Haipiti siku sijapata simu au 
mtu amekuja ana mgogoro na mwenza 
wake.”

Kurejea katika hafla ya jana jijini Do-
doma, Waziri wa Katiba na Sheria, Prof. 
Palamagamba Kabudi, alisema ufunguzi 
wa kituo hicho unafanyika wakati taifa 
linajiandaa kusherehekea miaka 60 ya 
uhuru wake likiwa limepiga hatua kubwa 
ya kimaendeleo.

“Nithubutu kusema katika miaka 60 
ya uhuru ambayo Rais wetu Samia ni 
sehemu ya historia hiyo, nchi imepiga 
hatua kubwa.

“Wakati tunapata uhuru mwaka 1961, 
mahakama hii haikuwa jumuishi, lakini 
leo tunazungumza kituo jumuishi, kip-
indi hicho wenyeji ambao ni Waafrika, 
hawakuwa na mfumo wa mahakama. 
Mahakama ilikuwa kwa ajili ya wazungu 
na wahindi, waafrika walihukumiwa 
na machifu, rufani ilienda kwa mkuu 
wa wilaya, kwa mkuu wa mkoa na kwa 
gavana na hapo ndio ilikuwa mwisho,” 
alisema.

Mtendaji Mkuu wa Mahakama, Prof. 
Elisante Ole Gabriel, alisema kuna ma-
hakama za mwanzo 960 huku upungufu 
ukiwa mahakama 2,996 na kwa ngazi ya 
wilaya, mahakama zilizopo ni 139 na up-
ungufu ni 20.

Alibainisha kuwa kwa Tanzania Bara, 
kuna watumishi 5,835 ilhali mahitaji ni 
watumishi 10,350.

Muhubiri wa Kimataifa na Mkuu wa Taasisi ya Christ for All Nations (CfaN), Daniel Kolenda (kulia), akizungumza na waandi-
shi wa habari jana, baada ya Mkuu wa Mkoa wa Dar es Salaam, Amos Makalla (katikati), kuzindua mikutano mikubwa sita 
ya injili itakayofanyika katika sehemu sita za Jiji hilo za Kawe, Jangwani, Kimara, Mbagala, Gongo la Mboto na Kigamboni, 
yenye kauli mbiu ya Imani, Upendo, Miujiza. Kushoto ni Askofu wa Kanisa la CPCT, Sylvester Gamanywa. PICHA: JOHN BADI

Mbunge wa Viti Maalum Mkoa wa Shinyanga, Lucy Mayenga (kushoto), akikabidhi taulo za kike kwa Mwalimu 
Mkuu wa Shule ya Sekondari Mwendakulima, Neema Daniel, shuleni hapo jana, kwa ajili ya wanafunzi wasichana 
ili ziwasaidie kuhudhuria masomo pindi wanapoingia kwenye siku zao. Mbunge huyo pia alikabidhi kompyuta 
tano na printa moja zenye thamani ya Sh. milioni 10. PICHA: SHABAN NJIA

Sitta atajwa kesi uhujumu kigogo wa reli 
Na Kulwa Mzee

MCHUNGUZI Mkuu kutoka Taasisi 
ya Kuzuia na Kupambana na Rushwa 
(TAKUKURU), Malimi Mifuko, amedai 
kuwa aliyekuwa Waziri wa Uchukuzi, 
Samuel Sitta, alikuwa akiufahamu 
mchakato wa zabuni ya ujenzi wa 
reli ya kisasa.

Sambamba na kuufahamu 
mchakato huo, amedai kuwa Sitta 
(sasa marehemu), alitoa maelekezo 
kwa aliyekuwa Mkurugenzi Mkuu wa 
Kampuni Hodhi ya Rasilimali za Reli 
(RAHCO), Benhardard Tito. 

Mifuko ni shahidi wa saba katika 
kesi ya uhujumu uchumi inayom-
kabili Tito na wenzake wanaotuhu-
miwa kwa matumizi mabaya ya ma-
daraka.

Akiongozwa na Wakili wa Serikali, 
Maghela Ndimbo, mbele ya Hakimu 
Mkazi Mwandamizi Joseph Luam-
bano, shahidi huyo alidai walipokea 
malalamiko na kwamba yanapoku-
wepo lazima uchunguzi ufanyike.

Alidai kuwa walikusanya nyaraka 
ili kujiridhisha kama zabuni ya ujenzi 
wa reli ya kisasa ipo na katika uchun-
guzi walibaini zabuni ipo na mchaka-
to ulishaanza.

Hata hivyo, shahidi huyo alidai 
kuwa kulikuwa na ukiukwaji wa tara-
tibu za ununuzi na hicho ni kiashiria 
tosha cha kuwapo  kwa tatizo kwe-
nye mchakato mzima wa zabuni.

Alidai alikusanya nyaraka kutoka 
sehemu mbalimbali kwa ajili ya uk-
aguzi ikiwemo RAHCO kwa Mkaguzi 
wa Fedha, Mkaguzi wa Ndani, Benki 
ya CRDB na miongoni mwa nyaraka 
hizo ilikuwa nakala za mkataba wa 
ujenzi wa reli.

Shahidi anadai hawakupata mka-
taba halisi katika maeneo yote wali-
yoelekezwa na mshtakiwa wa kwan-
za, Tito.

Alidai nyaraka mojawapo iliku-
wa ya CRDB ya kuomba kufungua 
akaunti ya malipo ya Dola za Mare-
kani 500,000 kwa Kampuni ya Roth-
schild ya Afrika Kusini na kulikuwa 
na maombi mengine ya malipo ya 
Dola milioni 100 kwa Kampuni hiyo 
ya Rothschild.

Mchunguzi huyo alidai kuwa alik-
wenda kwa Mwanasheria Mkuu wa 
Serikali ambako RAHCO ilipeleka 

mkataba kwa ajili ya uhakiki na 
uhakiki ulipofanyika ilibainika kuna 
marekebisho katika mkataba ili uki-
dhi matakwa ya kisheria.

Ilidaiwa kuwa mwanasheria mkuu 
alitoa maelekezo ya kufanya mareke-
bisho katika mkataba Mei 22, 2015 
lakini maelekezo hayo hayakutekele-
zwa kwa kuwa mkataba ulikuwa 
umeshatiwa saini Mei 20, mwaka 
huo.

Shahidi alidai kuwa alifika Wizara 
ya Uchukuzi na aliwasiliana na Sitta 
wakati wa uchunguzi. “Mheshimiwa 
Samweli Sitta alisema anaifahamu 
hiyo zabuni, alielewa mchakato upo 
na alitoa maelekezo mbalimbali.

“Alimwandikia barua Mkurugenzi 
wa RAHCO (mshtakiwa wa kwanza, 
Tito) akimwelekeza aiarifu Kampuni 
ya Rothschild kuwasilisha dodoso 
na alielekeza utekelezaji uende kwa 
kasi,” alidai. 

Anadai katika uchunguzi ilibainika 
kwamba kampuni hiyo ya Afrika 
Kusini, ililipwa Dola za Marekani 
500,000 bila kufanya kazi yoyote.

“Katika zabuni, sheria ya ununuzi 
wa umma haukufatwa, taratibu za 
kutangaza zabuni hazikufanyika. 
Nyaraka  za upembuzi yakinifu zi-
likuwa hazijakamilika na fedha zil-
ilipwa, hivyo kusababisha RAHCO 
kupata hasara ya Dola za Marekani 
527,540. Upembuzi yakinifu unge-
fanyika ungesaidia kujua gharama ya 
mradi, ungewezesha kupata fedha na 
mambo mengine ikiwamo kuonye-
sha athari za mazingira.

“Mkurugenzi wa Fedha wa RAHCO 
alithibitisha malipo yalifanyika kwa 
mtu ambaye hakufanya kazi. Mshtak-
iwa Tito alikuwa mtendaji mkuu na 
alipaswa kuhusisha bodi ya zabuni, 
kufuata utaratibu wa ununuzi wa 
umma na hakupaswa kusaini (ku-
tia saini) mkataba kabla maelekezo 
ya mwanasheria mkuu wa serikali 
hayajatekelezwa,”alidai Mifuko.

Mifuko alidai mshtakiwa  Emma-
nuel Massawe alipaswa kumshauri 
mtendaji mkuu katika masuala ya 
zabuni na mshtakiwa Kanji Mwinyi-
juma alihusika kupokea nyaraka kwa 
niaba ya Kampuni ya Rochschild na 
alitia saini kwa niaba wakati haku-
tumwa kufanya hivyo.

Washtakiwa katika kesi hiyo wa-

nakabiliwa na mashtaka manane iki-
wamo matumizi mabaya ya madara-
ka wakati wa mchakato wa kumpata 
mshauri mwelekezi katika ujenzi wa 
reli  ya kisasa.

Mbali na Tito, washtakiwa wen-
gine ni Mwanasheria wa RAHCO, Em-
manuel Massawe na mfanyabiashara 
ambaye pia ni mwakilishi wa Kampu-
ni ya Rothschild (South Africa) Pro-
prietary Limited, Kanji Mwinyijuma. 

Katika kesi ya msingi, washtakiwa 
hao wanakabiliwa na mashtaka yaki-
wamo ya uhujumu uchumi, matumi-
zi mabaya ya madaraka, kula njama 
na kuisababishia RAHCO hasara ya 
Dola za Marekani 527,540.

Wanadaiwa kuwa kati ya Septem-
ba Mosi na 30, 2015 kwa nia ya ku-
tenda kosa, walikula njama kinyume 
cha sheria ya kuzuia na kupambana 
na rushwa.

Inadaiwa Februari 27, 2015 ka-
tika ofisi za RAHACO zilizoko Ilala, 
Tito alitumia madaraka yake vibaya 
kwa kuiajiri Kampuni ya Rothschild 
(South Africa) Proprietary Ltd kama 
mshauri wa mradi wa uimarishaji reli 
ya kati bila idhini ya Bodi ya Zabuni 
ya RAHCO. 

Tito na Massawe wanadaiwa Machi 
12, 2015 katika ofisi za RAHACO,  wak-
iwa katika nyadhifa zao, walitia saini 
barua ya kuihalalisha kampuni hiyo 
ya Afrika Kusini kuwa mshauri wa 
mradi wa uimarishaji reli ya kati na 
kutoa huduma za ushauri wa kifedha 
kuhusu mradi huo.

Katika shtaka lingine, ilidaiwa 
kuwa Tito na Massawe, Machi 12 na 
Mei 20, 2015 wilayani Ilala walishind-
wa kuwasilisha mkataba wa huduma 
ya ushauri kati ya kampuni hiyo ya 
Afrika Kusini na RAHCO. 

Tito na Massawe wanadaiwa Mei 
20, 2015 katika ofisi za RAHCO, kwa 
kutumia madaraka yao, walitia saini 
mkataba wa kutoa huduma za ushau-
ri na kampuni ya Afrika Kusini bila 
ridhaa ya Bodi ya Zabuni ya RAHCO. 

Washtakiwa hao, wanadaiwa kati 
ya Mei 20 na Juni 20, 2015 walitumia 
madaraka yao vibaya kwa kushindwa 
kuwasilisha mkataba walioingia na 
kampuni ya Afrika Kusini kwa Mwa-
nasheria Mkuu wa Serikali. Washtak-
iwa wanatetewa na Peter Kibatala na 
Nashon Nkungu.

Assad: Sikumaliza 
muda wangu ofisini 
Na Paul Mabeja, DODOMA

ALIYEKUWA Mdhibiti na Mk-
aguzi Mkuu wa Hesabu za Seri-
kali (CAG), Prof. Mussa Assad, 
amesema amekuwa akikerwa na 
kitendo cha kuitwa ‘CAG aliyem-
aliza muda wake’ wakati ukweli 
ni kwamba hakumaliza muda 
wake, bali mchakato wa kum-
wondoa ulivunjwa katika nchi.

Prof. Assad alibainisha hayo 
jana jijini Dodoma alipozun-
gumza kwenye mdahalo ulion-
daliwa na Kituo cha cha Sheria 
na Haki za Binadamu (LHRC) 
kuhusu kitabu cha Rai ya Jenerali 
juzu ya tatu.

Prof. Assad alisema kuondole-
wa kwake madarakani kama CAG 
kulikiukwa kwa kiasi kikubwa 
misingi ya Katiba ya nchi ya mwa-
ka 1977. 

“Neno hili la kuitwa CAG aliy-
emaliza muda wake huwa lin-
anikera sana! Mimi sikumaliza 
muda, leo ( jana) hii ndiyo ninafik-
isha miaka 60, lakini kwa mujibu 
wa Katiba, CAG anapaswa kustaa-
fu  baada ya kufikisha miaka 65,” 
alilalama.

Prof. Assad alisema kuwa kwa 
mujibu wa Katiba ibara ya 144, 
CAG anaweza kuondolewa ka-
tika nafasi yake kwanza kama 
ameshindwa kutekeleza majuku-
mu yake kwa sababu ya ugonjwa 
au kwa sababu yoyote ile.

“Mbili, awe amefanya utovu 
wa nidhamu, tatu awe amevunja 
au kwenda kinyume cha ‘Code of 
Ethics’ kwa sababu hizi tatu tu na 
hilo la mwisho la kuvunja code of 
ethics, kama Rais anadhani suala 

la kumwondoa CAG madarakani 
ni jambo zuri, ipo ‘procedure’ 
(hatua) ya kufuata ambayo ni 
kuteua tume yenye watu watatu 
wenye hadhi ya ujaji na mmoja 
wapo lazima atoke Jumuiya ya 
Madola,” alikumbusha Prof. As-
sad.

“Hivyo, siku ya leo ( jana) kama 
Mungu akipenda hayo ndiyo 
mambo ambayo tunatakiwa 
kuyajadili na kuyaweka sawa,” 
alisema Prof. Assad.

Aliongeza kuwa hivi sasa 
kumekuwa na viongozi am-
bao wameshindwa kuwajibika 
ipasavyo kwa sababu ya kile 
alichokiita kutumia magari ya 
kifahari au nyumba ya serikali, 
hivyo wanakuwa waoga kuhofia 
wakitolewa, watayakosa maisha 
ya aina hiyo.

“Tusiwe waoga, riziki siyo seri-
kalini tu. Mbona mimi huu ni 
mwaka wa pili nipo mtaani na ‘al-
hamdulai’ mambo yanakwenda 
vizuri kabisa?” Prof. Assad alihoji.

Akijibu swali kuhusu sababu za 
kutokwenda mahakamani kama 
aliona mchakato wa kuondolewa 
katika nafasi yake haukufuata 
Katiba, Prof. Assad alisema:

“Niliongea na wanasheria wa 
masuala ya katiba nchini Kenya, 
lakini maprofesa wa hapa nchini 
lakini kabla sijafanya kitu, wale 
wa Kenya walinipigia na kun-
ishauri kuwa wao wameona kul-
ingana na hali ilivyo nchini kwan-
gu, kesi hii sitakuwa na uwezo 
wa kushindana na serikali yangu, 
hivyo niachane nayo na nikihitaji 
msaada wowote basi niwasiliane 
nao,” Prof. Assad alisema.

Waliochanjwa corona wafikia 680,000 nchini
Na Maulid Mmbaga

SERIKALI imesema hadi kufikia 
Oktoba 5 mwaka huu, jumla ya 
watu 681,736 wamepatiwa chanjo 
ya UVIKO-19, sawa na asilimia 66 
ya dozi zilizosambazwa nchini.

Taarifa iliyotolewa jana na 
Waziri wa Afya, Maendeleo ya 
Jamii, Jinsia, Wazee na Watoto, 
Dk. Dorothy Gwajima, ilibainisha 
kuwa serikali kupitia kamati zake 
kwa kushirikiana na wadau mbal-
imbali, inaendelea kuhakikisha 
elimu ya namna ya kujikinga na 
utoaji wa chanjo dhidi ya ugonjwa 
huo inaendelea kutolewa kwa wa-
nanchi.

Waziri huyo alisema kuanza 
kwa kampeni ya jamii shirikishi 
na harakishi nchini kumesaidia 
kuongeza hamasa na mwitikio wa 
wananchi kupata chanjo, ambapo 
idadi ya wanaochanja sasa ime-
panda zaidi ya mara 10.

“Mafanikio haya ya kampeni 
yanatokana na kuongezeka kasi 
ya uelimishaji wa wadau katika 

sekta mbalimbali ikiwamo Ofisi 
ya Rais - TAMISEMI, Wizara ya 
Habari, Mawasiliano na Teknolo-
jia ya Habari na idara yake ya 
Habari na Maelezo, wasanii wa 
sanaa zote, makundi mbalimbali 
ya kijamii yakiwamo ya vijana, 
wanawake, wazee, wanamichezo, 
vyombo vya dini na madhehebu 
mbalimbali na wanasiasa,” alise-
ma.

Dk. Dorothy aliongeza kuwa 
suala la kuhamasisha wananchi 
kwa kwenda nyumba hadi ny-
umba limesaidia kuongeza kasi ya 
utoaji chanjo, huku vituo vya ku-
tolea huduma hiyo vikiongezeka 
kutoka 550 hadi kufikia 6,784 vi-
navyotoa chanjo nchini.

Waziri huyo pia alibainisha 
kuwa Oktoba 4 mwaka huu, seri-
kali ilipokea shehena ya chanjo za 
Sinopharm na kwamba inatarajia 
kupokea shehena ya pili kesho na 
kufanya jumla ya chanjo zote zi-
lizopokewa kuwa 1,065,000.

Alisema baada ya taratibu za 
uhakiki kukamilika, usambazaji 

utaanza na zitawafikia wananchi 
katika vituo vyote ambavyo  
kwa sasa vinatoa huduma ya 
chanjo huku elimu ikiendelea 
kutolewa na upokeaji chanjo 
utaendelea kuwa wa hiari kama 
ilivyoelekezwa na Rais Samia Su-
luh Hassan.

Waziri Dorothy alisema kwa 
sababu ya  uelimishaji na mwi-
tikio mkubwa wa wananchi ku-
pata chanjo, baadhi ya mikoa ime-
maliza mgawo wa chanjo za awali 
na imekuwa ikiomba mikoa ya ji-
rani, huku akiwahakikishia wizara 
itatoa chanjo zote mapema ili kazi 
iendelee.

“Nitoe wito kwa wananchi kue-
ndelea kujitokeza kwa wingi ku-
pata chanjo katika maeneo yao 
kwani chanjo hizo ni salama, zina 
ufanisi na ubora unaotakiwa na 
matokeo ya uchanjaji tumeanza 
kuyaona kupitia hospitali zetu 
kwani wanaolazwa na vifo vito-
kanavyo na UVIKO-19 si tatizo 
kwa waliochanja ukilinganisha na 
wale ambao hawajapata chanjo,” 

alisema.
Licha ya mafanikio hayo, waziri 

huyo alitoa wito kwa wananchi 
kuendeleza tabia ya unawaji 
mikono kwa maji safi, tiririka na 
sabuni mara kwa mara au utumi-
aji wa vipukusi, uvaaji barakoa ka-
tika maeneo hatarishi, kukaa um-
bali wa mita moja kati ya mtu na 
mtu, lishe bora, kufanya mazoezi 
na kutumia fursa ya kupata chan-
jo ili kuondoa tatizo la ugonjwa 
huo.

“Niwapongeze sana viongozi 
wa mikoa na watoa huduma wote 
wanaoendelea kufanya kazi kwa 
nguvu zao zote na niwahakikishie 
kuwa serikali inawaona na ina-
tambua mchango wao, naomba 
tusichoke, tusikate tamaa mpaka 
tutakapofikia lengo letu la ku-
wakinga angalau asilimia 60 ya 
wananchi wetu ili kuudhibiti 
kabisa ugonjwa huu, pia tuend-
elee kuwaepuka wapotoshaji na  
baadhi ya taarifa hususani kwe-
nye mitandao ya kijamii,” alihiti-
misha.

Mkurugenzi Mtendaji 
na Ofisa Mtend-
aji Mkuu wa Benki 
ya Afrika (BOA), 
Adamu Mihayo (kulia), 
akizungumza na timu 
ya watendaji wa 
kampuni ya Garda 
World Company Ltd, 
wakiongozwa na Mku-
rugenzi Mkuu, Good-
luck Lukumay (wa 
pili kushoto),  katika 
kuadhimisha wiki ya 
huduma wateja, jijini 
Dar es Salaam jana. 
Wengine ni maofisa 
waandamizi wa 
kampuni hiyo, Mark 
Hart (katikati) na 
Fortunata Bingi (wa 
pili kulia) na Ephrem 
August.  PICHA: MPI-
GAPICHA WETU

Marekani yasaidia kuajiri wataalamu 100 sekta ya afya 
Na Mwandishi Wetu

SERIKALI ya Marekani, kupi-
tia mradi wa Afya Endelevu wa 
Shirika la Marekani la Maendeleo 
ya Kimataifa (USAID), imesaidia 
kuajiri wataalamu wa afya 100 
kushughulikia mahitaji ya dharu-
ra ya Uviko-19. Wataalamu hao 
watafanya kazi katika maeneo 
manne ambayo ni bandari na vit-
uo vya afya 33 kwa kutoa huduma 
za kinga ya UVIKO-19, matibabu 
na kuharakisha utoaji wa chanjo 
Unguja na Pemba.

Taarifa iliyotolewa na Uba-
lozi wa Marekani jana, ilisema 
wataalamu hao wametambuliwa 
kwa kushirikiana na Serikali ya  
Mapinduzi ya Zanzibar na wame-
pangwa kwenye vituo vilivyo na 
upungufu mkubwa wa rasilimali 
watu na maeneo ya kuingilia ya 
bandari yenye hatari za maam-
bukizi.

Taarifa hiyo ilisema vituo vya 
afya nchini Tanzania vimekuwa 

na wafanyakazi wachache, kitu 
ambacho kinaathiri ubora wa 
utoaji wa huduma za afya. 

Wakati janga la UVIKO-19 lilipoi-
kumba Tanzania, upungufu wa 
wafanyakazi wa afya ulidhihirika 
zaidi hasa wa kusaidia huduma 
za kinga na matibabu ya corona. 
Kwa mujibu wa Ripoti ya Hali ya 
Serikali ya Septemba 27, 2021, 
matumizi ya chanjo ya UVIKO-19, 
yatapunguza  magonjwa na vifo 
vinavyohusiana na UVIKO, lakini 
kiwango cha utoaji wa chanjo 
bado ni kidogo.

“Serikali ya Marekani kwa kush-
irikiana na Serikali ya Tanzania na 
Zanzibar zinapunguza athari za 
janga hilo kwa jamii. Mradi huu 
unalenga kusaidia upatikanaji na 
utoaji wa chanjo ya UVIKO-19, ku-
punguza magonjwa na vifo vito-
kanavyo na ugonjwa huo, kuzuia 
na kupunguza athari zake kwenye 
dharura ya VVU/UKIMWI,” ilise-
ma taarifa hiyo. 

Mpaka sasa, USAID imewekeza 

kiasi cha Dola za Marekani million 
25.1 kwenye maeneo hayo.

“Ni Muhimu kutambua kwam-
ba Serikali ya Marekani na Wizara 
ya Afya ya Zanzibar zimeshiriki-
ana kuimarisha uwezo wa wahu-
dumu wa afya na kujenga uelewa 
katika kuainisha vipaumbele vya 
afya ya jamii mfano UVIKO-19. 
Kwa takribani miaka ishirini sasa, 
USAID imekuwa mstari wa mbele 
kuendeleza rasilimali watu, kwe-
nye sekta ya afya,” ilisisitiza taarifa 
hiyo.

Ukitekelezwa kupitia Taasisi ya 
Benjamin William Mkapa (BMF), 
mradi wa USAID Afya Endelevu 
unaimarisha rasilimali watu kwe-
nye afya, eneo ambalo lina rasili-
mali hafifu nchini Tanzania. Kupi-
tia Afya Endelevu, wataalamu 
wa afya wameelekezwa kufanya 
kazi na vituo vya afya teule vina-
vyokabiliwa na uhaba mkubwa 
na wameajiriwa katika mchakato 
wa ushindani, ambao unaanga-
lia ustadi na sifa zinazohitajika 

kukabiliana na changamoto zi-
nazojitokeza za kiafya, kama vile 
kuonesha mfano katika upataji wa 
chanjo ya UVIKO-19 na kuboresha 
ubora wa huduma za kinga na 
matibabu.

Akizungumza katika hafla hio 
leo, Mkurugenzi wa Afya wa US-
AID, Ananthy Thambinayagam 
alisema; “Nguvu kazi na vifaa vya 
kutosha ni muhimu kwa maende-
leo endelevu na utoaji endelevu 
wa huduma bora za afya na mwi-
tikio wa dharura kama UVIKO-19.” 

Alisema USAID inasaidia 
uwekezaji katika wafanyakazi wa 
afya kwa sababu nguvu kazi yenye 
uwezo inaokoa maisha, haswa 
sasa katika janga la UVIKO-19”. 
Ananthy alisisitiza juu ya ufadhili 
wa USAID kwa Serikali ya Mapin-
duzi ya Zanzibar tunapoendelea 
kushirikiana na kudumisha mab-
adiliko yenye ufanisi zaidi kuele-
kea kwenye kutoa huduma bora 
za afya, ambazo zinawanufaisha 
Watanzania wote.

Mwinyi akunwa 
kasi kutatua  kero 
Muungano
Na Mwandishi Wetu, Zanzibar

RAIS wa Zanzibar, Dk. Hussein 
Mwinyi, ameelezea kufurahishwa 
na kasi ya utatuzi wa kero za 
Muungano inayoonyeshwa na 
Waziri wa Nchi Ofisi ya Makamu 
wa Rais (Muungano na Mazin-
gira), Selemani Jafo na mwenzake 
wa Zanzibar, Waziri katika Ofisi 
ya Makamu wa Pili wa Rais, Dk. 
Khalid Salum Mohamed.

Aliyasema hayo jana kwenye 
mkutano baina yake na viongozi 
wakati wa ziara maalumu ya 
kikazi iliyofanywa na Waziri Jafo, 
Ikulu mjini Zanzibari.

Mazungumzo hayo yalijikita 
kwenye mafanikio yaliyopa-
tikana ndani ya kipindi kifupi 
kwa kushughulikia hoja 11 za 
Muungano pamoja na kazi kubwa 
inayoendelea ya kumalizia hoja 
saba zilizobaki. Akizungumza 
kwenye kikao hicho, Dk. Mwinyi 
alimpongeza Waziri Jafo na 
Dk. Khalid kwa ushirikiano wao 
mkubwa na kuchapa kazi kwa 
kasi hadi kuwezesha kuondoa 
hoja 11 kati ya 18 zilizokuwa 
bado hazijapata ufumbuzi awali.

 Dk. Mwinyi alipongeza pia 
juhudi kubwa zinazofanywa kwa 
upande wa mazingira na ame-
kubali suala la Chuo cha Serikali 
za Mitaa cha Hombolo mkoani 
Dodoma kwenda kufungua tawi 
Zanzibar kwa kuwa kitasaidia 
kujenga viongozi na wataalam ka-
tika masuala ya serikali za mitaa. 

Licha ya pongezi hizo, Dk. 
Mwinyi alielekeza na kusisitiza 
kuendeleza kasi katika kushughu-
likia hoja zilizobaki za Muungano 
na ushirikiano katika kushughu-
likia masuala ya mazingira. 

Waziri Jafo alimshukuru Rais 
Mwinyi kwa kikao hicho kizuri na  
msaada mkubwa anaowapatia ka-
tika kutimiza majukumu aliyope-
wa na Rais wa Tanzania, Samia 
Suluhu Hassan, katika kushughu-
likia masuala ya Muungano.

 Pia alimshukuru Waziri wa 
Nchi Ofisi ya Makamu wa Pili wa 
Rais kwa ushirikiano mkubwa  
anaompa katika kushughulikia 
hoja mbalimbali za Muungano.

Aidha, Jafo aliwashukuru Rais  
Samia na Dk. Mwinyi kwa imani 
yao juu yake na  kwa kazi kubwa 
wanayoifanya ya kuimarisha 
Muungano na kuwaletea maen-
deleo wananchi wa Tanzania, 
wakiwamo wananchi wa Ugunja 
na Pemba. 

Wengine waliohudhuria kikao 
hicho ni Waziri wa Nchi Ofisi ya 
Makamu wa Pili wa Rais, Sera, 
Uratibu na Baraza wa Wawak-
ilishi Zanzibar, Marry Maganga, 
Katibu Mkuu, Ofisi ya Makamu 
wa Rais, Mohamed Hamis Abdul-
lah,  Naibu Katibu Mkuu Ofisi 
ya Makamu wa Rais na maofisa 
mbalimbali wanaoshughulikia 
masuala ya Muungano.

TIMU ya Mawaziri wanane imekwenda katika vijiji mbalimbali 
nchini kufanya tathmini kuhusu migogoro ya ardhi inayohusu wa-
nanchi na hifadhi.

Hatua hiyo ni mwendelezo wa kazi hiyo ambayo walishaianza 
wakati wa uongozi wa awamu ya tano, ya kushughulikia migogoro 
sugu ya ardhi ambayo imekuwa ikisababisha uhasama kati ya wa-
nanchi na hifadhi.

Uamuzi wa timu hiyo kwenda katika vijiji zaidi ya 900 kwe-
nye mikoa 10 kufanya tathmini ya kazi hiyo sambamba na kutoa 
maamuzi ni kufuatia agizo lililotolewa na Rais Samia Suluhu Hassan 
lengo likiwa kuitafutia migogoro hiyo ufumbuzi wa kudumu.

Ndani ya wiki hii baada ya mawaziri kuanza kazi hiyo, Serikali  
imefuta mapori 12 yenye ukubwa wa ekari 707, 659 na misitu 12 ya 
ukubwa wa ekari 46,755, kwa ajili ya kuwapatia wananchi, kuende-
sha shughuli za uzalishaji mali zikiwamo kilimo na ufugaji.

Hayo yalibinishwa jana na Waziri wa Ardhi, Nyumba na Maende-
leo ya Makazi, William Lukuvi, wakati wa  ziara ya mawaziri wanane 
wa kisekta kutoa mrejesho wa utatuzi wa migogoro ya matumizi ya 
ardhi katika vijiji 920.

Lukuvi alisema, tayari GN za Misitu na Mapori hayo, zimefutwa 
katika maeneo husika na  sasa taasisi zenye dhamana na maeneo 
ya hifadhi zinatakiwa kulinda na  kuweka alama za mipaka kwenye 
maeneo yaliyobaki kwa lengo la  kuepusha kuvamiwa na wananchi.

Uamuzi huo umepokelewa kwa furaha na baadhi ya viongozi wa 
kisiasa na wananchi  katika Wilaya Kondoa, mkoani Dodoma na 
kueleza kuwa ni uamuzi uliolenga kuwaonea huruma wakulima na 
wafugaji.

Kwamba ongezeko la watu linafanya kuwe na uhitaji mkubwa wa 
ardhi na uamuzi wa kuwabakisha wananchi unatoa huruma kwa 
kuwa kulikuwa na vijana wa maliasili waliotoa adhabu kali kwa wa-
nanchi walioingia maeneo ya hifadhi.

Kwa mujibu wa Lukuvi, katika vijiji 920 ambavyo timu ya mawa-
ziri itapeleka mrejesho kuhusiana na utatuzi wa migogoro ya 
matumizi ya ardhi, kwa Mkoa wa Dodoma pekee vijiji vyake 40 kati 
ya 42, vilivyoingia maeneo ya hifadhi havitaondolewa na wananchi 
wataendelea na shughuli zao za kilimo na ufugaji.

Tunaridhishwa jinsi timu hiyo ilivyoanza tathmini hiyo kwa kasi 
na kufanya maamuzi ambayo yatawekwa kisheria, hivyo kuipatia 
ufumbuzi migogoro mingi ya ardhi katika vijiji vingi nchini.

Njia shirikishi ya kutumia mawaziri wengi bila shaka maamuzi 
yake hayataacha shaka yoyote tofauti na kama maamuzi hayo 
yangefanywa na waziri mmoja, na itakuwa vizuri kama migogoro 
ya ardhi itaendelea kushughulikiwa hivyo kutokana na ardhi kuwa 
ni suala mtambuka.

Tunaelewa kwamba utatuzi wa migogoro ya ardhi una vikwazo 
vingi kutokana na kugusa maslahi ya kila mmoja, lakini tuna matu-
maini kuwa mawaziri hao kila eneo watatoa maamuzi yasiyopende-
lea wala kuonea mtu yeyote zaidi ya kutanguliza maslahi ya Taifa.

Tunashauri kwamba serikali iufanye utaratibu wa kutumia timu 
ya mawaziri wa wizara hizo kuwa endelevu katika suala zima la 
utatuzi wa migogoro ya ardhi.

Moja ya sababu zinazochangia migogoro sugu ya ardhi ni 
wawekezaji wengi pamoja na matajiri kununua ardhi na kuihodhi 
bila kuiendeleza wakati wananchi wengi wana mahitaji kwa ajili ya 
kulima, kufuga pamoja na matumizi mengine.

Njia tunayoona kuwa inaweza kupunguza ukubwa wa tatizo hilo 
ni serikali kuweka muda maalum wa kuendeleza ardhi badala ya 
wamiliki kuihodhi na kugeuka kuwa mapori.00000000000

Na Sabato 
Kasika 

MOJA ya mtindo wa maisha 
uliozoeleka kwa baadhi ya 
Watanzania, ni kutokuwa na 
mwamko wa kupima afya 
zao kila mara, hadi pale wan-
apozidiwa na ugonjwa ndipo 
wanaanza kuhangaika kusaka 
matibabu.

Watu hao ndiyo wale am-
bao wakiugua maradhi mbal-
imbali, hawapendi kwenda 
hospitali kufanya vipimo au 
kupata ushauri wa wataalamu 
wa afya, badala yake wana-
nunua dawa na kumeza.

Katika mazingira hayo, 
inaelezwa na wataalamu wa 
afya kuwa kumeza dawa bila 
kufanya vipimo au kupata 
ushauri wa wataalamu wa 
afya, kuna athari nyingi za ki-
afya kwa wahusika.

Pia kunatajwa madhara 
ya kutumia dawa bila ya ku-
fanyiwa vipimo au ushauri wa 
daktari, ni matumizi holela ya 
dawa yanaweza kusababisha 
kifo, pia kuharibu baadhi ya 
seli za mwili na kuzifanya zi-
geuke kuwa seli za saratani, 
usugu wa maradhi na tatizo 
la mzio.

Mtaalamu Bingwa wa Ma-
gonjwa ya Binadamu wa Hos-
pitali ya Taifa Muhimbili (Mlo-
ganzila), Dk. Nzobendo Lucas, 
anashauri kuwapo mwamko 
wa kupima afya na kumeza 
dawa kwa kuzingatia ushauri 
wa wataalamu wa afya.

Sababu hapo ni kwamba, 
kuna athari mbaya tano zito-
kanazo na kumeza dawa au 
kunywa dawa, bila ya kufany-
iwa vipimo vya kitaalamu, 
ili kujua tatizo kwanza kwa 
lengo la kuandikiwa dawa na 
tabibu kwa usahihi.

Miongoni mwa athari hizo 

zitokanazo na kutozingatia 
maelekezo ya wataalamu wa 
afya ni kifo, usugu wa mara-
dhi, saratani, sumu mwilini 
na mzio, hivyo kwa nguvu 
zote kunashauriwa ziepukwe 
haraka iwezekanavyo.

Anabainisha kwamba, dawa 
ni sumu zinazokabili vimelea 
vya magonjwa na kwamba 
zinapimwa vibaya, hasa kwa 
kutopata ushauri wa kitabibu, 
kunaweza kusababisha athari 
hizo tano dhidi ya mtumiaji.

Katika ufafanuzi wake ni 
kwamba, kuna wakati mtindo 
huo huchangia vimelea vya 
ugonjwa kuzoea dawa husika 
na kusababisha ugonjwa usi-
tibike na kubaki chanzo cha 
maradhi, kama vile malaria 
sugu au maambukizi katika 
njia ya mkojo, au iliyozoeleka 
UTI sugu. 

Kimsingi, ushauri wa 
wataalamu wa afya ni 
muhimu kuzingatiwa, ingawa 
katika maisha ya ‘uswahilini’, 
watu hawana kawaida ya 
kupima afya mara kila mara 
na huenda kuna sababu za 
msingi zinazochangia hali 
hiyo.

Lililo bayana hapo, ni kuto-
kana na hali duni ya uchumi, 
uelewa hafifu na sababu ny-
inginezo ambazo wanazijua 
wenyewe. Lakini, pamoja na 
hayo, suala la kuchunguza 
afya kwa mtu ni la msingi 
zaidi, kwa ajili ya usalama, 
kuliko kufanya mambo katika 
mtindo wa mazoea. 

Hilo, pia ni vyema likaenda 
sambamba na kuachwa mtin-
do wa kujisikia maumivu au 
kuumwa na kwenda dukani 
kununua dawa na meza, hali 
inayoelezwa kuwa na athari 

kiafya.
Katika mwendelezo huo, 

mtu anakumbushwa kwamba, 
watu wenye maradhi kama ya 
moyo na shinikizo la damu, 
wanapaswa kuwa makini na 
dawa wanazozitumia, kwa 
kuwa zinaweza kuchochea 
matatizo yao na hatimaye vifo.

Ni kupitia ushauri huo, ni 
vyema sasa kila Mtanzania 
akawa makini kuzingatia 
mambo mawili ambayo kim-
singi, yaani kuwa na mwamko 
wa kupima afya kila mara na 
umakini wa kutomeza dawa 
bila ya ushauri sahihi wa kita-
bibu.

Ni kwamba ingefaa kila 
mmoja wetu akaachana na 
kuishi au kufanya mambo kwa 
mazoea, hali inayohatarisha 
afya zetu kwa uzembe au ku-
tokana na ukosefu wa elimu 
ya afya.

Wataalamu wa afya wame-
kuwa wakielekeza vitu vingi 
vya kuzingatia ikiwamo ku-
tokatisha dozi, lakini ninaami-
ni kwamba baadhi ya watu 
wamekuwa wakinywa dawa 
na kuishia njiani bila ya ku-
zimaliza walichoelekezwa na 
tabibu.

Mtindo huo wa kukatisha 
dozi umekuwa ukifanywa na 
baadhi ya watu wanaougua na 
tabibu kuwaandikia dawa, la-
kini wanapomeza na kuanza 
kupata unafuu, wanaziweka 
kando na kuendelea na mai-
sha.

Nadhani umefika wakati 
kwa kila mmoja wetu kuwa 
makini na afya yake, ili kue-
puka athari mbaya tano zi-
nazoelezwa na wataalamu 
wa afya. Kikuu, tuachane na  
mazoea.

Ukiendekeza haya, athari hizi kiafya zitakunyemelea
 Muungwana Lazima Nilonge

Mawaziri wafanye uamuzi 
mgumu migogoro ya ardhi

Hukumu ya Aveva, 
Kaburu Oktoba 21

Na Hellen Mwango

MAHAKAMA   ya Hakimu Mkazi Kisutu, Dar es Sa-
laam, imeahirisha hukumu ya aliyekuwa Rais wa Kla-
bu ya Simba, Evans Aveva na Makamu wake, Godfrey 
Nyange, maarufu kama Kaburu. 

Hukumu ya kesi hiyo iliyokuwa itolewe jana, mbele ya 
Hakimu Mkazi Mkuu Thomas Simba, sasa imeahirishwa 
hadi Oktoba 21, mwaka huu. 

Kuahirishwa kwa hukumu hiyo, kumetokana na 
mshtakiwa Aveva kutokuwapo  mahakamani, kwa saba-
bu  alikwenda kwenye matibabu.

Awali, upande wa Jamhuri ukiongozwa na mwende-
sha mashtaka wa Taasisi ya Kuzuia na Kupambana na 
Rushwa (Takukuru), Ipyana Mwakatobe, ulidai kuwa 
kesi hiyo imepangwa, kwa ajili ya kusomwa hukumu.

Hata hivyo, upande wa utetezi ulidai kuwa Aveva 
ameshindwa kufika mahakamani, kwa sababu ame-
kwenda kwenye matibabu katika Hospitali ya Taifa 
Muhimbili.

Kutokana na madai hayo, Hakimu Simba alisema ata-
soma hukumu ya kesi hiyo Oktoba 21, mwaka huu na 
dhamana kwa washtakiwa inaendelea.

Mapema mahakamani hapo, upande wa Jamhuri uli-
funga ushahidi wake ukiwa na mashahidi 10, dhidi ya 
washtakiwa.

Katika utetezi wake, Aveva alidai kuwa akiwa rais wa 
Simba mwaka 2014 mpaka 2017, ndani ya muda huo, 
klabu ilipata Dola 319,212,  baada ya mauzo ya mchezaji 
Emmanuel Okwi  kwenda klabu ya Etoile du Sahel ya 
Tunisia na aliitisha kikao cha kamati ya utendaji kuzun-
gumzia matumizi ya fedha hizo.

Aveva alitoa madai hayo wakati akitoa ushahidi wake 
wa utetezi, dhidi ya kesi ya kula njama na matumizi ma-
baya ya madaraka katika Mahakama ya Hakimu Mkazi 
Kisutu, iliyoketi chini ya Hakimu Mkazi Mkuu, Thomas 
Simba.

Aveva ambaye ni shahidi wa kwanza wa utetezi, alitoa 
ushahidi wake wakati akiongozwa na Wakili wa utete-
zi, Kung’he Wabeya.

“Katika kikao hicho, kamati iliamuru matumizi ya 
fedha hizo na kwamba zitumike katika ujenzi wa uwanja 
wa klabu  Bunju na Dola 17,000 kati ya Dola 319,212 al-
ipwe aliyekuwa mwenyekiti wa kamati ya usajili, Zacha-
riah Hans Poppe, alizokuwa akiidai klabu yetu,” alidai.

Katika kesi ya msingi, shtaka la kwanza,  Aveva na Ka-
buru wanadaiwa kula njama ya kutenda kosa la matumi-
zi mabaya ya madaraka. Shtaka la pili, Aveva na Kaburu 
wanadaiwa kutumia vibaya madaraka yao kwa kuandaa 
fomu ya kuhamisha Dola za Kimarekani 300,000 ku-
toka kwenye akaunti ya Simba iliyoko Benki ya CRDB 
Azikiwe, kwenda kwenye akaunti binafsi ya Aveva ili-
yoko benki ya Barclays.

Katika shtaka la tatu, Aveva na Kaburu  wanadaiwa 
kwa pamoja kughushi nyaraka iliyokuwa ikionyesha 
Simba inalipa mkopo wa USD 300,000 kwa Aveva kitu 
ambacho si kweli.

Pia Katika shtaka la nne, Aveva anadaiwa katika Ben-
ki ya CRDB kutoa nyaraka ya uongo ikionyesha Simba 
wanalipa mkopo wa USD 300,000. Pia anadaiwa kuwa 
katika Benki ya Baclays Mikocheni alijipatia USD 187,817 
wakati akijua zimetokana na kughushi.

Katika shtaka la sita, Kaburu anadaiwa kumsaidia 
Aveva kujipatia USD 187,817 kutoka kwenye akaunti ya 
Simba wakiwa wanajua fedha hizo zimetokana na zao 
la kughushi.

Aveva na Kaburu wanadaiwa kughushi hati ya malipo 
ya kibiashara wakionyesha kwamba nyasi bandia zilizo-
nunuliwa na Simba zina thamani ya USD 40,577 huku 
wakijua kwamba si kweli

Katika shtaka la nane, Aveva anadaiwa kuwasilisha 
hati ya malipo ya kibiashara ya uongo  kwa Levison Ka-
sulwa  kwa madhumuni ya kuonyesha kwamba Simba 
wamenunua nyasi bandia zenye thamani ya USD 40,577

Shtaka la tisa, Aveva na Kaburu  wanadaiwa kuwasili-
sha nyaraka za uongo kuonyesha kuwa Simba imen-
unua nyasi bandia zenye thamani ya USD 40,577.

Serikali yafuta mapori 12, wananchi kuanza kunufaika
Na Munir Shemweta, 
DODOMA

SERIKALI imefuta mapori 
12 yenye ukubwa wa ekari 707, 
659 na misitu 12 ya ukubwa 
wa ekari 46,755, kwa ajili ya 
kuwapatia wananchi, kuende-
sha shughuli za uzalishaji mali 
zikiwamo kilimo na ufugaji.

Hayo yalibinishwa jana na 
Waziri wa Ardhi, Nyumba na 
Maendeleo ya Makazi, William 
Lukuvi, wakati wa  ziara ya 
mawaziri wanane wa kisekta 
kutoa mrejesho wa utatuzi wa 
migogoro ya matumizi ya ar-
dhi katika vijiji 920.

Lukuvi alisema, tayari GN 
za Misitu na Mapori hayo, 
zimefutwa katika maeneo 
husika na   sasa taasisi zenye 
dhamana na maeneo ya hi-
fadhi zinatakiwa kulinda na   
kuweka alama za mipaka kwe-
nye maeneo yaliyobaki kwa 
lengo la  kuepusha kuvamiwa 

na wananchi. Mwenyekiti wa 
Chama Cha Mapinduzi (CCM) 
Wilaya ya Kondoa, Mohamed 
Kova, alipokea uamuzi huo wa 
serikali kwa furaha na kueleza 
kuwa ni uamuzi uliolenga ku-
waonea huruma wakulima na 
wafugaji.

“Ongezeko la watu linafan-
ya kuwe na uhitaji mkubwa 
wa ardhi na uamuzi wa ku-
wabakisha wananchi unatoa 
huruma kwa kuwa kulikuwa 
na vijana wa maliasili waliotoa 
adhabu kali kwa wananchi 
walioingia maeneo ya hifa-
dhi,” alisema Kova.

Kwa mujibu wa Lukuvi, ka-
tika vijiji 920 ambavyo timu 
ya mawaziri itapeleka mreje-
sho kuhusiana na utatuzi wa 
migogoro ya matumizi ya ar-
dhi, kwa Mkoa wa Dodoma 
pekee vijiji vyake 40 kati ya 
42, vilivyoingia maeneo ya hi-
fadhi havitaondolewa na wa-
nanchi wataendelea na shu-

ghuli zao za kilimo na ufugaji.
Akiwa na timu ya mawaziri 

katika Kijiji cha Mwombotole, 
Lukuvi alisema vijiji viwili kati 
ya 42 katika Mkoa  wa Do-
doma, vitaondolewa kupisha 
ujenzi wa bwawa la maji la 
Farkwa. Alivitaja vijiji hivyo, 
kuwa ni Bubutole na Mwom-
bose vilivyoko katika Wilaya 
ya Chemba.

Kwa mujibu wa Lukuvi, 
serikali tayari   imeanza kuli-
pa fidia na kubainisha kuwa  
wananchi ambao fidia haik-
wenda vizuri, serikali ipo na 
kila mtu lazima alipwe kulin-
gana na mali zake na kusisitiza 
kuwa Rais Samia Suluhu Has-
san alishatoa fedha, kwa ajili 
ya kujenga huduma za shule, 
zahanati na maji.

Tayari wakazi 2,829 sawa 
na asilimia 99 kati ya 2,868 
katika vijiji hivyo viwili wame-
shalipwa fidia. Bwawa litaka-
lojengwa litakuwa na ukubwa 

wa kilomita za mraba 68 na 
mililita za ujazo milioni 470 na 
litanufaisha wakazi wa jiji la 
Dodoma na wilaya za Chem-
ba, Bahi na Chamwino pamoja 
na vijiji vyote vitakavyopitiwa 
na bomba hilo.

Aidha, Waziri Lukuvi alise-
ma baadhi ya vitongoji kwe-
nye vijiji 20 katika Mkoa wa 
Dodoma, navyo vitafanyiwa 
tathimini upya ili kuondoa 
kasoro zilizojitokeza awali na 
tathmini hiyo itakuwa shiriki-
shi kwa viongozi, wataalamu 
na wananchi wa vitongoji 
husika. 

“Vijiji vyote 40 katika mkoa 
huu wa Dodoma vitabaki ila 
ndani ya vijiji 20 kuna viton-
goji  tutavifanyia tathmini 
upya na suala hili litakuwa 
shirikishi. Maelekezo ya Rais 
Samia Suluhu Hassan ni kuon-
doa shaka na taharuki kwa 
wananchi wanaoishi kwenye 
vijiji husika,” alisema Lukuvi. 

Mbarawa ainyooshea kidole TRC mapato 
Na Mary Geofrey

WAZIRI wa Ujenzi na 
Uchukuzi, Prof. Makame 
Mbarawa, amelitaka Shirika 
la Reli Tanzania (TRC) kusima-
mia ukusanyaji wa mapato na 
kutoa mafunzo wa madereva 
wa treni ili kuepuka ajali za 
kudondoka kwa mabehewa 
zinazotokea mara kwa mara.

Prof. Mbarawa alitoa maa-
gizo hayo jana jijini Dar es 
Salaam wakati akipokea ma-
behewa 44 yenye thamani ya 
Sh. bilioni sita yaliyonunuliwa 
na TRC kupitia Mradi wa 
Kuboresha Usafirishaji wa Reli 
ya kati ya Dar es Salaam na 
Isaka (TIRP). “Kubwa ninaloli-
taka ni mapato. Tukikusanya 
fedha vizuri ndipo tutanunua 
mabehewa mengi zaidi, tuta-
jenga reli za kisasa zaidi na 
kununua vichwa vingi vya 
treni. Huu ulikuwa msimamo 

wangu wa awamu ya tano na 
bado ni msimamo wangu wa 
sasa. Mimi  sina mjomba, sina 
rafiki, rafiki yangu ni mapato, 
nendeni mkasimamie hili,” 
alisema.  “Kazi yetu kubwa ni 
kuhakikisha serikali inaingiza 
fedha nyingi kupitia miun-
dombinu hii na tuendelee 
kuitunza ili tuitumie sisi we-
nyewe na vizazi vinavyokuja.   
Leo hii tunateremsha mabe-
hewa 44 lakini litakuwa jambo 
la ajabu baada ya miezi sita 
yote yameanguka,” alisisitiza. 

Alisema kuna tatizo ama 
kwa wafanyakazi ambao wa-
natakiwa kupatiwa elimu au 
miundombinu ambayo inaen-
delea kufanyiwa maboresho 
na serikali. Aidha, aliahidi 
kuwa serikali itaendelea kutoa 
fedha kwa ajili ya kukarabati 
reli ya kati na kujenga reli 
mpya ya kisasa ili kuhakikisha 
sekta hiyo ndogo ya uchukuzi  
inapiga hatua.

Naye Mkurugenzi Mkuu wa 
TRC, Masanja Kadogosa, alia-
hidi kusimamia na kutekeleza 
maagizo ya waziri ikiwamo 
ukusanyaji wa mapato. “Haya 
mabehewa mapya yatasaidia 
kuanzisha upya biashara ya 
makontena ambayo ilikuwa 
haipo, hivyo mapato yat-
aongezeka na hatuendi kuua 
biashara ya malori isipokuwa 
tunawapunguzia safari ya kil-
ometa 100. Kwa  hiyo malori 
yaanzie safari  Isaka yatem-
bee Kilometa 30 tu badala 
ya kutembea Kilometa 130. 
Tumekuja  kuleta neema kwa 
watu wa malori,” alisisitiza Ka-
dogosa. 

Alisema behewa moja li-
nabeba tani 46 za mzigo na 
mabehewa 20 yatasafirishwa 
kwa mara moja sawa na kusa-
firisha mzigo wa tani 920 
kwa safari moja. “Hii ni sawa 
na malori 30 yenye uwezo 
wa kubeba tani 30 kila moja. 

Aidha, uwezo wa TRC kwa 
kutumia mabehewa haya 
mapya 44 utaongezeka sana 
na kupunguza kero ya mson-
gamano wa mizigo bandarini 
na kupunguza uharibifu wa 
barabara kwa kiasi kikubwa,” 
alisema Kadogosa. 

Kuhusu mradi huo, alisema 
unatekelezwa kwa kutumia 
fedha ya mkopo wa Dola za 
Marekani milioni 300 kutoka 
Benki ya Dunia sawa na Sh. 
bilioni 600 ambao unahusi-
sha  maboresho miundombi-
nu ya reli, ununuzi wa mabe-
hewa na vichwa vya treni na 
mtambo wa ukaguzi wa njia za 
reli. Kadogosa alisema katika 
kutekeleza mradi huo, ukara-
bati wa kilometa 326 za njia 
ya reli toka Dar es Salaam hadi 
Isaka umekamilika pamoja na 
madaraja 374 na usanifu kwa 
ajili ya uboreshaji wa njia za 
reli kwenye bandari ya Dar es 
Salaam.

Wafanyakazi wa 
Benki ya Exim, 
wakiongozwa na 
Mkuu wa Idara 
ya Huduma kwa 
Wateja wa benki 
hiyo, Frank Matoro 
(watatu kushoto), 
wakimkabidhi keki 
ya kumtakia heri ya 
mafanikio mmoja 
wa wateja wao, 
Mkurugenzi Mtend-
aji wa kampuni 
ya Radi Service, 
Abdallah Hashim 
(wapili kushoto), 
walimpomtembelea 
mteja huyo, ikiwa 
ni sehemu ya maa-
dhimisho ya wiki 
ya huduma kwa 
wateja, jijini Dar es 
Salaam jana. PICHA: 
MPIGAPICHA WETU

Naibu Waziri ataka kuimarishwa
kamati za ulinzi wa mama, mtoto 
Na Mwandishi Wetu, MBEYA

N
AIBU Waziri wa Afya, 
Maendeleo ya Jamii, Jin-
sia, Wazee na Watoto, 
Mwanaidi Ali Khamis, 

ameagiza kuimarishwa kwa kama-
ti za ulinzi na usalama wa mtoto  
ili  kukabiliana na  vitendo vya uka-
tili.

Naibu Waziri alitoa agizo hilo 
jana jijini hapa wakati akizun-
gumza na kamati za ulinzi wa mwa-
namke na mtoto pamoja kikundi 
cha malezi chanya zinazotekeleza 
Mpango wa Taifa wa Kutokomeza 
Ukatili wa Wanawake na Watoto 
katika Halmashauri ya Wilaya ya 
Mbeya

“Uzoefu unaonyesha maeneo 
vilipo vikundi hivi vya malezi vime-

kuwa na mchango mkubwa ka-
tika kuzuia ukatili na kutoa msaada 
kwa watoto walio katika mazingira 
hatarishi. Nitoe rai kwa  watend-
aji wa ngazi zote washirikiane na 
kamati za MTAKUWWA kuhakiki-
sha masuala haya yanayogusa  
wanawake na watoto yanashughu-
likiwa kikamilifu,” alisema Mwa-
naidi.

Akitoa taarifa ya MTAKUWWA 
kwa niaba ya wenzake, Fran-
sisco Mgwira, amesema wame-
fanikiwa  kupunguza vitendo vya  
ukatili kwa kushirikiana na mam-
laka zingine ikiwamo uongozi wa 
kata.

“Kamati imefanikiwa kutoa 
elimu ya ulinzi na usalama dhidi ya 
ukatili kwa watoto na wanawake 
katika shule za msingi na sekond-

ari pamoja na kutambua mazin-
gira hatarishi kwa watoto na kutoa 
maelekezo kwa viongozi namna ya 
kuwakinga watoto,” alisema Mg-
wira.

Naibu Waziri pia alitoa wito 
kwa mamlaka zinazosimamia kesi 
za ukatili dhidi ya watoto na wa-
nawake kusimamia uharakishaji 
wa kesi hizo na waathirika wapate 
haki zao. 

Alisema kesi hizo za ukatili ziki-
achwa muda mrefu, zinapoteza 
ushahidi, hivyo wahusika wanako-
sa haki zao zinazostahili na kuzidi 
kuathirika kisaikolojia na kufanya 
jitihada za kutokomeza vitendo 
hivyo kusuasua.

Wakati huo huo, Naibu Waziri 
Mwanaidi aliwataka wazazi kush-
irikiana katika malezi na kuwajibi-

ka ili kuwalinda watoto ili kutofikia 
hatua ya kukinzana na sheria.

Awali, akiwasilisha taarifa ya 
shule hiyo ya maadilisho, msi-
mamizi Justin Mjema alisema 
sababu kubwa za watoto kufikia 
hali ya kukinzana na sheria na ha-
timaye kupelekwa shuleni hapo ni 
migogoro ya familia, ndoa zilizo-
vunjika au wazazi kutotimiza ma-
jukumu yao.

Naibu Waziri akiwa katika Ha-
mashauri ya Wilaya ya Mbeya, 
alitembelea na kuona shughuli 
zinazofanywa na kikundi cha 
kinamama wajasiriamali cha 
Huyandola kinachojihusisha na 
kutengeneza chaki na kuagiza hal-
mashauri kuendelea  kukiwezesha 
kwa kukitafutia soko ili kurejesha 
mkopo kilioupata. 

Na Mwandishi Wetu 

KAMPUNI ya Bima ya Phoenix 
imezindua huduma ya utulivu kwa 
lengo la kuwasaidia wateja wake 
wanapopata matatizo mbalimbali 
wakiwa kwenye vyombo vyao vya 
moto.

Ofisa Mtendaji Mkuu wa Phoe-
nix, Ashraf Musbally, alisema juzi 
mkoani Dar es Salaam kuwa hu-
duma hiyo ni ya bure kwa wateja 
wao wa bima kubwa ya magari 
(comprehensive).

Musbally alisema wamiliki wa 
vyombo vya moto wanakutana na 
matatizo mengi ikiwa ni pamoja na 

kuharibika kwa magari, kuishiwa 
mafuta, kusahau funguo na men-
gine ambayo kampuni hiyo itayat-
atua bila gharama yoyote.

“Lengo la kutoa huduma hii ni 
kuwapa utulivu wateja wetu wa-
napokabiliana na matatizo mbal-
imbali wakiwa barabarani na hata 
nyumbani kwao.

“Unaweza kukuta gari lako 
limekataa kuwaka, unachotakiwa 
kufanya ni kutoa taarifa kwetu 
na mafundi watakuja kukufanyia 
matengenezo hapo hapo nyumba-
ni kwako,” alisema Musbally.

Alisema mipango yao ni kutoa 
huduma hiyo mikoani ili wateja 

wao walioko katika maeneo hayo 
nao wanuafaike na na huduma 
hiyo siku za karibuni.

“Hii ni huduma ya ziada, haina 
malipo yoyote ambapo mteja wetu 
wa bima kubwa atafaidika nazo,” 
alifafanua.

Meneja Mkuu wa Phoenix As-
surance, Robert Kalegeya, alisema 
wameamua kutoa huduma hiyo 
kama faraja kwa wateja wao ili 
waendelee kufanya nao kazi.

Kalegeya alisema kuwa biashara 
ya bima ina ushindani mkubwa 
kutokana na uwapo wa kampuni 
nyingi nchini.

Alisema kuwa kutokana na 

ushindani huo, kampuni yao im-
eamua kuwa na ubunifu wa kutoa 
huduma mbalimbali ili kutoa hu-
duma bora kwa wateja wao.

Meneja wa Leseni na Usimamizi 
wa Mwenendo wa Soko wa Mam-
laka ya Usimamizi wa Shughuli za 
Bima Tanzania (TIRA), Hillard Mas-
kini, aliipongeza kampuni hiyo ya 
bima kwa kuanzisha huduma hiyo.

Mkuu wa Kitengo cha Elimu kwa 
Umma cha Trafiki Makao Makuu, 
Mrakibu wa Jeshi la Polisi Mossi 
Ndozero, alisema huduma hiyo ina 
lengo la kudumisha usalama wa 
wateja ambao Jeshi la Polisi lina-
sisitiza.

Kampuni yazindua huduma mpya bima

Mkuu wa Wilaya ya Kahama, Festo Kiswaga (wa pili kushoto), akikabidhi cheti cha shukrani kwa niaba ya kampuni kwa Ofisa Uhusiano wa 
Jamii wa Barrick Bulyanhulu, William Chungu, baada ya kudhamini wajasiriamali  zaidi ya 100 kushiriki katika maonyesho ya wajasiriamali  ya 
Kangaroo, yaliyomalizika wilayani humo, juzi.. PICHA: MPIGAPICHA WETU

Watafiti 
wapigiwa 
chapuo kwa 
kazi zao 
Na Dinna Maningo, MWANZA

TUME   ya Taifa ya  Sayansi na 
Teknolojia (COSTECH) imesema kazi 
zinazofanywa na watafiti mbalim-
bali hapa nchini hazifahamiki kwa 
wananchi kutokana na lugha  
wanayotumia kuandaa taarifa      
hizo.

Hayo yalisemwa jana katika 
mafunzo ya waandishi wa habari na 
watafiti na Mkurugenzi wa Meneji-
ment ya Maarifa katika Tume hiyo, 
Dk. Philbert Luhunga.

Kutokana na hali hiyo, Dk. Luhunga 
aliwataka waandishi wa habari kuzi-
andika taarifa za sayansi, teknolojia 
na ubunifu na kuzitangaza  lugha 
rahisi na inayotambulika na wananchi 
wengi ili kuchochea  kasi ya utumiaji 
wa taarifa hizo.

Kwa kufanya hivyo, alisema hatua 
hiyo itasaidia kuchagia kwenye maen-
deleo endelevu ndani ya jamii.

Akitoa mada ya umuhimu wa utafiti 
na usambazaji wa matokeo ya utafiti 
kwenye mafunzo hayo kwa waandi-
shi kutoka mikoa ya Mara, Kagera 
na Mwanza, Dk. Luhunga aliwata 
waandishi kuandika habari za utafiti 
ili kuisaidia jamii.

“Mfano watafiti wanafanya utafiti 
wa mbegu nzuri za kilimo lakini 
wananchi wanashindwa kuzitumia 
maana hawazifahamu. 

Waandishi  wa habari mkiandika 
habari za matokeo ya utafiti  
mtasaidia kazi za watafiti wa  
sayansi, teknolojia na ubunifu kutam-
bulika  
na kutumiwa na jamii” alisema.

Kaimu Katibu Tawala Mkoa wa 
Mwanza, Emilly Kasagala, alisema 
taarifa nyingi za utafiti zinafanyika 
zikiwamo za kilimo, lakini namna 
ya kuwafikia walengwa ambao ni 
wananchi bado ni tatizo.

Kasagala aliipongeza COSTECH 
kwa kutoa mafunzo hayo na kwamba 
yatawasaidia waandishi wa habari 
kuandika habari za kisayansi kwa 
lugha rahisi ambayo itawafikia wa-
nanchi kwa urahisi.

“Watafiti wamekuwa wakifanya 
utafiti mbalimbali wa kisayansi,  lakini 
matokeo ya utafiti hayawafikii  
wananchi kwa wakati na hivyo 
baadhi ya tafiti kutokuwa na matunda 
mazuri ndani ya jamii, “  alisema 
Kasagala.

Akieleza malengo la mafunzo hayo, 
Ofisa wa Programu ya Mafunzo  ku-
toka COSTECH,   Deusidedith Leonard, 
alisema  wanaendesha mafunzo ya 
namna ya kuandaa na kuwasilisha 
taarifa za Sayansi,Teknolojia na 
Ubunifu (STU).

Alisema kuwa lengo lingine ni 
kuwapa uelewa wa kuwasilisha 
taarifa za kitafiti kwa lugha rahisi ili 
wanahabari waweze kuchakata na 
kufikisha taarifa hizo kwa walengwa 
wakiwemo watunga sera, wafanya 
uamuzi.

Wapigwa marufuku kuandaa
mashamba kwa kuchoma moto
Na Francis Godwin, IRINGA 

WAZIRI wa Maliasili na Utalii, 
Dk. Damas Ndumbalo, amepiga 
marufuku wananchi wanaozun-
guka misitu ya hifadhi ya taifa na 
hifadhi za taifa kuandaa masham-
ba   kwa kuchoma moto bila ku-
wapo watu wa Wakala wa  Misitu 
Tanzania (TFS).

Dk. Ndumbalo alitoa agizo 
hilo juzi baada ya kutembelea 
shamba la miti la Sao Hill, Wilaya 
ya Mufindi ambalo wiki iliyopita 
sehemu ya shamba hilo liliteketea 
kwa moto unadaiwa kumshinda 
mwananchi aliyekuwa  akiandaa 
shamba lake kwa kuchoma moto 
nyasi.

Alisema kutokana na kadhia 

hiyo kuendelea kushika kasi hasa 
kipindi cha kiangazi, ameagiza 
wananchi wote wanaozunguka 
misitu na hifadhi za taifa kote 
nchini   kutochukua uamuzi wa 
kufanya maandalizi ya mashamba 
yao kwa kuchoma moto kama ha-
jatoa taarifa katika ofisi za serikali 
za vijiji ama ofisi ya TFS.

Akizungumzia vijiji 60 vinavyo-
zunguka shamba la Sao Hill, alise-
ma kuanzia sasa wananchi wa 
vijiji hivyo wanatakiwa  kusitisha 
kuandaa mashamba yao kwa ku-
choma moto  hadi watakapo toa 
taarifa kwa Mkuu wa wilaya ama 
ofisi ya TFS kwa ajili ya msaada 
zaidi wa uandaaji wa mashamba 
yao.

Katika hatua nyingine Waziri 

Ndumbalo alitaka vyombo vya 
habari kuendelea kuelimisha wa-
nanchi kuwa sehemu ya uhifadhi 
sio ya kuingia holela na hapendi 
kuona wananchi wakiendelea 
kupigwa na askari wa hifadhi kwa 
kukiuka sheria ya uhifadhi.

Mkuu wa Wilaya ya Mufindi, 
Saad Mtambule, alisema agizo 
la waziri kuhusu udhibiti wa 
moto kwao ni utekelezaji na 
kuwa hatapenda kuona mwa-
nanchi yeyote ndani ya wilaya 
hiyo akichoma moto ovyo bila  
kuwa na kibali cha kuandaa sham-
ba.

Alisema hivi sasa ofisi yake in-
aandaa mkakati wa kuzunguka 
katika maeneo yote ya vijiji 60 
vinavyozunguka Msitu wa Taifa 

wa Sao Hill ili kutoa elimu pia 
kuendesha zoezi la kuwabaini  
wenye tabia ya kuchoma moto 
misitu ili sheria ichukue mkondo 
wake.

Meneja wa Sao Hill, Lucas 
Sabida, alisema shamba hilo  lime-
kuwa likichukua hatua mbalim-
bali za udhibiti wa  moto na kuwa 
wataendelea kutekeleza maele-
kezo ya  waziri juu ya  tahadhari  
kwa kushirikiana na taasisi mbal-
imbali za serikali kama JKT na 
wengine.

Aidha, alisema shamba hilo li-
meendelea kutekeleza malengo 
mbalimbali na sasa wanategemea 
kukusanya  kiasi cha Sh. bilioni 52 
kwa mwaka kutokana na mavuno 
ya miti.

Mkuu wa Wilaya ya Ilala, Ng’wilabuzu Ludigija (kushoto), akipokea moja ya reflecta 2,000 kutoka kwa Mkurugenzi wa M-Pesa ya Vodacom, 
Epimack Mbeteni, jijini Dar es Salaam jana, zilizotolewa na kampuni hiyo kwa Wakala wa Barabara za Mijini na Vijijini (TARURA), kwa ajili ya 
wakusanya malipo ya maegesho ya magari nchi nzima. PICHA: MPIGAPICHA WETU

Ofisi serikali 
mtaa yafungwa  
kisa deni 
Na Julieth Mkireri, KIBAHA

VIONGOZI wa Serikali ya Mtaa wa 
Tangini katika Halmashauri ya Mji wa 
Kibaha, wamelazimika kutoa huduma 
kwa wananchi nje ya ofisi baada ya 
kushindwa kulipa kodi ya pango kwa 
zaidi ya miezi 10.

Huduma nje ya ofisi zilianza 
kutolewa Oktoba 4, mwaka huu, nne 
baada ya mmiliki wa jengo la ofisi 
kushindwa kuendelea kuvumilia 
kuwaruhusu viongozi kutumia jengo 
lake  bila kulipa kodi.

Mwenyekiti wa Mtaa huo, Primin 
Gama, akizungumza na waandishi wa 
habari jana, alikiri ofisi hiyo kuwa 
inadaiwa zaidi ya Sh. milioni moja.

Gama alisema deni hilo limetokana 
na aliyekuwa mtendaji wa kata hiyo,  
Benedict Maganga, kutumia fedha 
za kodi kwa matumizi yake binafsi 
tofauti na yaliyokuwa yakiainishwa 
na viongozi wa mtaa huo.

Alisema wamekuwa wakitoa fedha 
benki kwa ajili ya malipo ya jengo la 
ofisi na mambo mengine ya maende-
leo lakini aliyekuwa mtendaji alikuwa 
akizitumia kinyume cha malengo, 
hivyo kusababisha ongezeko la deni 
hilo na kufungiwa ofisi.

Mwenyekiti alisema baada ya 
kubaini kuwa fedha za mtaa zilikuwa 
zikitumika vibaya, walilazimika kum-
wita Maganga ambaye alikiri kuwa 
na matumizi tofauti na malengo  
ya fedha hizo wakati zinatolewa 
benki.

Alisema mtendaji huyo alikubali 
kulipa deni la Sh. 1,590,000 ndani ya 
miezi 11 na aliandika barua kwamba 
kuanzia mwishoni mwa uliopita 
angekuwa akiweka fedha kwenye 
akaunti ya mtaa huo.

Mjumbe wa Serikali ya mtaa wa 
Tangini, Jacob Kandelema, alisema 
hatua ya viongozi kuhudumia wa-
nanchi nje ya ofisi imesababishwa 
na aliyekuwa mtendaji wa mtaa huo 
kwa kutumia fedha za mtaa tofauti 
na makubaliano.

Msimamizi wa jengo hilo, Almas 
Batende, alisema amewafungia 
viongozi hao hadi pale watakapoka-
milisha kulipa deni la Sh. 1,330,000 
ambalo ni malimbikizo ya kodi ya 
miezi 19.

Maganga alipotafutwa kuhusiana 
na tuhuma hizo alisema hawezi 
kuzungumzia suala hilo kutokana na 
kwamba tayari ameshahama katika 
kata hiyo.

Na Shaban Njia, KAHAMA

M
BWA 438 na paka tisa 
katika Halmashauri ya 
Manispaa ya Kahama 
mkoani Shinyanga 

wamepatiwa chanjo ya kichaa cha 
mbwa ili kuwakinga na tatizo hilo 
ambalo limekuwa likileta mad-
hara.

Akizungumza juzi mjini hapa, 
wakati wa kilele cha utoaji wa 
chanjo hiyo, Ofisa Mifugo wa Man-
ispaa hiyo, Dk. Kija Daudi, alisema 
chanjo hiyo ilikuwa imetolewa 
bure kwa ufadhili wa Shirika la 
Kutetea Haki na Ustawi wa Wany-
ama (TAPO) katika viwanja vya 
Magereza.

Alisema jumla ya mbwa na paka 

449 wamepewa chanjo hiyo na pia 
wamewapatia dawa za minyoo, 
vitamini na kutoa elimu ya uan-
daaji wa vyakula vyenye lishe kwa 
wanyama hao.

“Manispaa tunalipongeza 
Shirika la Tapo kwa kutoa chan-
jo hii bure kwa wananchi wetu 
wanaofuga mbwa na paka, hii 
itasaidia kwa kiwango kikubwa 

katika kupunguza tatizo la kichaa 
cha mbwa hasa kwa mbwa wanao-
zurura mitaani bila kuwa na we-
nyewe,” alisema Dk. Daudi.

Ofisa mifugo wa shirika hilo, 
Dk. Davidi Sospiter kutoka kata 
ya Bulige, alisema kila mwaka 
hutoa huduma hiyo bila malipo in-
gawa mwitikio wa wananchi bado 
umeendelea kuwa chini tofauti na 

kipindi cha nyuma.
Alisema kuwa mwaka jana wal-

itoa huduma hiyo kwa zaidi ya 
mbwa 800 na paka 50, lakini mwa-
ka huu wamechanja mbwa 438 na 
paka tisa pekee jambo ambalo 
linaashiria wananchi hasa wafu-
gaji hawana uelewa juu ya tatizo 
la kichaa cha mbwa na kuhitajika 
elimu.

Zaidi ya mbwa 400 wapata chanjo

Na Christina Haule, Mbarali

U
NAPOTAJA maporomoko 
ya maji ya Kimani na 
Nyarugenge, ni kivu-
tio na utalii wa kipekee 

ulio wazi kutembelewa na jamii 
yenye  pango la Chifu Mkwawa 
Mkwavinyika, shujaa wa kabila la 
Wahehe.

Huyo anatajwa aliishi miaka 
800, akijificha dhidi ya Waje-
rumani, kabla ya kujipiga risasi 
mwenyewe huko Kalenga, mkoani 
Iringa.

Askari Mwongoza watalii katika 
Pori la Akiba Mpanga Kipengere, 
iliyo chini ya Mamlaka ya Usi-
mamizi wa Wanyamapori Tanza-
nia (TAWA), Lenard Mwakajange, 

anatoa historia ya maporomoko 
hayo kwa waandishi wa habari, 
waliotembelea eneo hilo kushuhu-
dia mambo ya kitalii mahali hapo.

Anasema umaarufu wa mapo-
romoko hayo unatokana na 
kuwapo miamba mikubwa na 
miinuko iliyojipanga kama ngazi, 
kupendezesha maporomoko hayo.

Mwakajange anasema, Chifu 

Mkwawa aliishi katika pango la asi-
li kuanzia mwaka 1891 hadi 1898, 
mahali kando na maporomoko 
ambayo ametumia maji yake 
kuoga, pia kufua vyuma kutokana 
na kuwapo kiwanda kidogo cha 
kutengeneza silaha za jadi na za 
kivita, ili kukabiliana na wapinzani 
wake.

Mwakajange anasema, kwenye 
maporomoko hayo ya Kimani 
na Nyarugenge, kumekuwa ki-
vutio cha pango lililotumiwa na 
Chifu Mkwawa na ukambebesha 
umaarufu mkubwa, kutokana na 
kuwapo harufu ya mimea mbalim-
bali inayowavutia watalii wa ndani 
na nje ya nchi.

Anashauri, wananchi wazuru 
mahali hapo na kukagua mahali 
ambako pango la Chifu Mkwawa 
lilipo, tofauti na mengine kutoka-
na na kuwa na umbo la bati, hata 
kuwezesha mvua za masika zina-
vyotiririka kwa wingi yanapita juu 
ya pango na kumwagika mbele ya 
pango, sehemu kubwa inagubikwa 
na maji.

Mwongoza watalii huyo anase-
ma, hali ya maji kupita juu ya pan-
go imechangia maisha ya Chifu 
Mkwawa kubaki salama na ndiyo 
imekuwa namna bora ya kificho 
hata hakukamatwa na Wajeruma-
ni waliomsaka.

Askari huyo anasema, katika 
eneo hilo la pango kuna fuvu la 
kichwa cha nyani, ambalo Chifu 
Mkwawa alilitumia kwa matam-
biko mbalimbali na kwa sasa jamii 
za makabila ya Wahehe, Wabena, 
Wakinga na Wahanji nao wame-

kuwa wakifika kuzuru na kufanya 
matambiko yao.

Mtaaluma huyo wa hifadhini, 
anapasifu kuwa mahali palipojaa 
utajiri wa maporomoko yenye 
maji mengi nyakati zote  na mi-
amba mikubwa, inayovutia. 

Anapafafanua kwamba ni ma-
hali ambako kumezungukwa na 
viumbe ndege na nyani  wanaoo-
gelea katika makundi ya koo tatu 
tofauti, huku kukiwapo mvuke 
mkubwa unaotokana na maji ya-
nayopita kutoka kilele cha juu cha 
kwenye maporomoko hayo.

“Maporomoko ya maji ya Kim-
ani yana takribani mita mia na 
hamsini na mabwawa mbalim-
bali yanayoleta ladha ya watu kuja 
kutembelea, kurekodi video mbal-
imbali, kuogelea, kujifunza miam-
ba kwa wanafunzi,” anasimulia 

Anaendelea kuhusu kinachovu-
tia watu ni: “kuona wanyamapori 
kama nyani wa njano ‘yellow 
baboon’,   ndege aina tofauti na 
ni eneo linaloruhusu makazi ya 
wanyama kama Tandala na Ngo-
rombo.” 

Mhifadhi Mwandamizi wa Pori 
la Akiba la Mpanga Kipengere, Al-
fred Kipondamali, anaeleza pori 
hilo lina zaidi ya maporomoko 
saba ya maji, yaliyoko katika mae-
neo tofauti maarufu  na kwa sasa 
yalioendelezwa na kutumika kwa 
utalii ni Kimani na Nyarugenge.

“Hili pango ni sehemu maarufu 
sana kwa utalii na watu wame-
kuwa wakifika hapo. Tumelitunza, 
kwani ni pango zuri la kutalii na 
kuonyesha na historia katika nchi 
yetu,”aanasema.

Pango la Chifu Mkwawa, lilianza 
kutumika kama maficho wakati wa 
vita vya Wajerumani na Wahehe 
kati ya miaka ya 1855 hadi 1898 na 
kwamba pango pamoja na mapor-
omoko hayo, yanapatikana katika 
eneo la Mbarali, jirani na barabara 
kuu ya Dar es Salaam - Mbeya

Usafirishaji haramu wa binadamu 
unavyobeba hatari ya nafsi zao

Ukurasa 12

Makuu ya binti miaka 15 
asiyejiweza  tangu miezi 2,

 vyote kwa mama mjane
Ukurasa 13

Penye jiografia alikojificha Chifu Mkwawa 
pakiwapo miamba, mazingira ya kipekee

Askari mwongoza watalii, Leonard Mwakajange, akionyesha fuvu alilotumia Chifu Mkwawa, kwa 
ajili ya kufanyika maombi mbalimbali. PICHA: CHRISTINA HAULE.

MIAMBA NA MAPOROMOKO YA KIMANI …

Inaendelea  Uk. 13

AFYA

Makuu ya binti miaka 15 asiyejiweza 
tangu miezi 2, vyote kwa mama mjane

Na Devota Mwachang’a

N
EEMA John, alizaliwa No-
vemba 15 mwaka 2006. 
akiwa mwenye afya na 
uzito mkubwa kilo 6.8. Ili-

kuwa siku ya furaha zaidi kwa wazazi 
wake, Lydia Selestine na John Amon, 
waliopata mtoto wao wa kwanza 
baada miaka saba ya ndoa.

Akiwa na umri wa miezi miwili tu, 
Neema aliugua na kupatwa na homa 
kali, akalazwa katika Hospitali ya 
Taifa Muhimbili (MNH) Chumba cha 
Uangalizi Maalum (ICU), kwa miezi 
miwili akiwa hajitambui.

Madaktari walithibitisha kuwa 
ubongo wake umeharibika kutokana 
na hali hiyo, hata akapatwa tatizo la 
mtindio wa ubongo. Ni aina ya tatizo 
linalosababishwa na jeraha la kudu-
mu kwenye ubongo, kabla, wakati au 
baada ya kuzaliwa.

Ukimuona Neema amelala kitan-
dani, ni vigumu kutambua umri 
wake ni miaka 15. Kisa? Ana aina ya 
ulemavu, hawezi kusongesha mwili 
wake kwa namna yoyote, amekuwa 
mtu wa kulala maisha yote, haongei, 
anafungua macho tu, ama kulia au 
kukoroma.

Yuko tofauti na watoto wengine, 
Neema hakuwahi kufurahia ma-
tendo na michezo ya kitoto ambayo 
mtoto yeyote wa rika yake anafanya.

Lydia, mama wa Neema, bado 
hajakubaliana na ulemavu wa binti 
yake umkatishe tamaa, hayuko tayari 
kumuacha bila uangalizi. Mwenyewe 
anafafanua: 

“Mtoto huyu amebadilisha maisha 
yangu, yeye ni zawadi yangu kutoka 
kwa Mungu, nilitamani niisikie sauti 
yake akiniita mama, lakini haiku-
tokea, angalau nikiitwa na watoto 
wengine nafarijika. Licha ya ugumu 
wote, tunashukuru maisha yanak-
wenda.”

Sikupata matatizo yoyote 
nilipokuwa mjamzito, ila nilikuwa na 
tumbo kubwa sana mithili ya mwe-
nye mapacha. Ninachokumbuka 
nilikuwa na njaa, nilihitaji kula mara 
kwa mara. 

Mtoto alikuwa mkubwa sana, nili-
jifungua kwa operesheni chini ya 
uangalizi wa Dk. Massawe (marehe-
mu daktari bingwa wa watoto), am-
baye ndiye alimwita jina la Neema 
binti yangu. 

Mume wangu alikuwa dereva wa 
malori. Alihakikisha anafanya kila 
liwezekanalo, mwanawe apate mat-
ibabu. Alipambana sana, hata kumu-
omba daktari wampeleke mwanawe 
akatibiwe nje ya nchi, lakini walim-
wambia tatizo linalomsibu mtoto 
huyo lipo ndani ya uwezo wa madak-
tari wa MOI. 

Baba yake Neema (marehemu 

John), alijitahidi sana kumhudumia 
mwanawe kwa miaka miwili tu 
halifariki dunia mwaka 2008 na ku-
muachia malezi ya mtoto peke yake 
hadi leo.

MAKUU AKITOKA WODINI
Anasema aliishi na mume wake 

kwa ndoa ya mwaka 1999 na ku-
fanikiwa kujenga nyumba eneo la 
Tabata na kununua ardhi eneo la 
Mbezi jijini Dar es Salaam. 

“Baada ya kumaliza mazishi ya 
Mume wangu, tukiwa bado msiba-
ni, hali ya binti yetu ilibadilika, 
akakamaa, alipatwa na homa kali 
hadi kuzimia, wasamaria wema 
wakatusaidia kutupeleka hospi-
tali ya Muhimbili ambako tulila-
zwa kwa muda wa miezi Minne,” 
anasimulia.

Akiwa hospitalini, baba mkwe 
wake aliamua kujigawia mali zi-
lizokuwa zinamilikiwa na mare-

hemu pamoja na mkewe; aliuza ny-
umba na viwanja walivyomiliki. 

Baada ya kuruhusiwa kutoka 
hospitalini, mama yake Neema alis-
hangaa kuona wanaelekea bara-
bara ya Nyerere badala ya kwenda 
Tabata, hakujua kuwa makazi yao 
yamebadilika na kuhamishiwa eneo 
kingine kama makazi mapya.

“Hali hiyo ilinishangaza, nilimuuli-
za mdogo wangu wa kike aliyekuwa 
anatuongoza aniambie nini kilitokea 
nilipokuwa hospitalini, akasema 
baba mkwe wangu aliuza nyumba 
na mali zetu.

“Lakini alimkabidhi baadhi vitu 
kikiwemo kitanda changu; ndipo 
alilazimika kutafuta chumba kimoja 
cha bei rahisi katika eneo la Ba-
nana…. lililopo wilayani Ilala tukaha-
mia huko.

“Maisha hayakuwa sawa bila 
mume wangu, hali ilikuwa ngumu 
na bado ngumu sana. Mnamo 2015 
nilihamia hapa mitaa wa Machimbo 
- Lumo eneo la Yombo Vituka wilaya-
ni Temeke, ambako ninaishi na mto-
to wangu katika chumba hiki kimoja. 

“Namshukuru mwenye nyumba 
amekuwa akinivumilia kwa hali yan-
gu hata pale ninapochelewa kulipa 
kodi,” anasimulia.

MALEZI NA MAISHA
Kimsingi, mtoto Neema anahitaji 

uangalizi wa muda mrefu. Ni hali in-
ayomfanya mama yake ashindwe ku-
jishughulisha na kazi zingine, vivyo 
hivyo hata fursa ya kuwa na mweza 
wa kiume. 

Analifafanua hilo akisema: “Ni-
meamua kutokuwa na mwanaume 
kabisa baada ya kugundua…wali-
jiengua kabla ya uhusiano kukomaa, 
baada ya kufahamu au kuona hali ya 
mwanangu mgonjwa.”

Mama huyo anasimulia kuwa mai-
sha ya mtoto yamezidi kuyumba 
na kuna wakati, mama yake Neema 
amefikiria mabaya, akisimulia kupi-
tia magumu yaliyomfikisha adiriki 
kuwa na fikra hasi mbele ya imani ya 
Mungu, hata sasa anajutia historia ya 
kuwa na utashi huo.

Kadri Mtoto Neema anavyokua, 
mama yake  anasema ndivyo ana-
vyozidi kukakamaa, anadhoofika na 
miguu yake inarefuka.

Anafafanua ugumu wake katika 
kumbeba mwanawe akiwa na simuz-
ili kwamba miezi kadhaa iliyopita, 
akiwa anajiandaa kumpeleka hospi-
talini MOI, alihangaika kumbeba na 
akatereza sakafuni kisha kudondoka 
naye.

Mama huyo anasema, mtoto huyo 
alivunjika mguu wake mara mbili na 
akafungwa bandeji aina ya ‘POP’ na 
bado anaendelea kuhudhuria kliniki 
ya kumfanyia mazoezi ya viungo.

“Maisha yetu ni ya kutegemea 

Lydia Selestine, akiwa amempakata  mwanawe, Neema John. 
PCHA: DEVOTA MWACHANG’A,

misaada kutoka kwa wasamaria 
wema. Ikitokea mtu akatutembe-
lea au kutukuta njiani, tukienda 
hospitali ananiwezesha kwa kiasi 
cha fedha, nanunua mahitaji.

“Wapo wengine wanatugawia 
chakula. Hivi karibuni kuna mtu 
alimnunulia neema dawa za 
tiba mbadala (supplements) za 
kuongeza madini mwilini, kuchua 
mwili na kusaidia misuli.

“Nawashukuru watu wanaoni-
saidia kwa njia mbalimbali, ili 
niweze kuendelea kumlea mtoto 
wangu. Kuna wakati waumini wa 
Kanisa Katoliki Jumuiya ya Mt. 
Bernadeta Parokia ya Yombo Vi-
tuka walinisaidia kwa michango ya 
fedha.

“Lakini, kwa namna ya pekee 
namshukuru sana Makamu Mwe-
nyekiti wa Jumuia hiyo, Burchard 
Rwamtoga, yeye binafsi amenisaid-
ia kwa mambo mengi hata kum-
katia bima ya afya mtoto wangu 
ambayo inamsaidia hadi sasa,” 
anaeleza mzazi huyo. 

SHIDA ILIYOKO
Anitha Nathaniel, ni jirani 

anayeishi na mama yake, anakiri 
wako wenzake wanaompa ush-
irikianao mkubwa mama huyo na 
wapo ambao bado ni wazito katika 
utoaji ushirikiano huo. 

Mama wa Neema 
anaendelea:”Mimi sina ndugu 
yeyote wa kunisaidia zaidi ya watu 
baki tu. Nina mdogo wangu (mwa-
namke) ambaye hali yake ni duni 
kama mimi. Baba yangu mzazi 
yupo hai, lakini ni mlemavu wa 
macho, hivyo hakuna namna tu-
nayoweza kusaidiana.

“Nawaomba watu wenye map-
enzi mema wataoguswa na hali 
tunayoipitia watusaidie. Neema 
anahitaji kwenda kliniki Muhimbili 
(MOI) kuangaliwa na kufanya ma-
zoezi ya viungo mara tatu ndani ya 
juma, ila kutokana na kukosa pesa 
ya nauli wakati mwingine tunalazi-
misha kwenda angalau mara mbili 
tu.

“Tatizo lingine kubwa ni makazi. 
Hapa ninapoishi natakiwa kulipa 
kodi ya Sh. 35,000 kila mwezi 
na kwa sasa ninadaiwa zaidi ya 
Sh.100,000, ambayo ni kodi kuan-
zia mwezi Julai hadi sasa.

“Kama kuna mtu mwenye ny-
umba yake anaweza kunisaidia 
niishi na mtoto wangu, ama pia 
kunisaidia kulipa kodi nitashuku-
ru sana. Naomba msaada wa hali 
na mali. “Neema hawezi kukaa, 
mgongo wake umepinda, ameji-
kunja, hivyo ni vigumu kumkali-
sha. Anahitaji kufungwa mkanda 
asianguke, kwa kuwa ni wa kulala 
tu hawezi kukaa kwenye kiti cha 
magurudumu kama watumiacho 

•Mama atoka wodini, akuta msiba umeisha na mali zote

Usafirishaji haramu wa binadamu 
unavyobeba hatari ya nafsi zao
Na Zanura Mollel, LONGIDO

U
SAFIRISHAJI haramu wa 
binadamu unabeba tafsiri 
ya kitendo au vitendo vya 
kukusanya, kusafirisha, 

kupokea na kuhifadhi mtu au watu 
bila ridhaa yake au yao kwa njia ya 
udanganyanyifu. Pia, kuna nguvu na 
vitisho kwa malengo ya kumtumiki-
sha isivyo halali.

Pia, ndani yake kuna dhana ‘ma-
gendo ya binadamu’ kwamba ni 
usafirishaji wa mtu kutoka nchi moja 
kwenda nyingine, ili kujipatia fedha.

Hapo kuna tabia uhusiano wao 
unaisha pindi anayesafirishwa aki-
vuka mpaka kuingia nchi nyingine, 
ilhali mara nyingi hakuna ridhaa ya 
anayesafirishwa kwa msafirishaji.

Katika matukio ya usafirishaji 
haramu wa binadamu, mtu anaweza 
akafanya ndani ya nchi husika, kuto-
ka mkoa mmoja kwenda mwingine 
na biashara ya magendo ya binada-
mu,  hufanyika kuvuka mipaka kati 
ya nchi moja kwenda nchi nyingine.

BIASHARA INAVYOFANYIKA 
Wapo watu wengi wamejikuta 

wakisafirishwa kwa magendo na wa-
naishia katika mikono hatari ya kuu-
zwa kingono, wahanga wakubwa ni 
kinamama na watoto, vijana wenye 
nguvu na hata wenye ulemavu.

Matukio mengi ya usafirishaji 
haramu wa binadamu na magendo 
dhidi yao ni miongoni mwa matukio 
ya uhalifu kimataifa yanayopangwa 
kuvuka mipaka.

Ni tukio linalotajwa kuwa uhalifu 
wa pili kwa ukubwa duniani, baada 
ya dawa za kulevya, nyuma yake 
kukiwapo uuzwaji silaha na kila 
mahali yana mkono wa raia husika 
mahali inakofanyika, wanaoyasaidia 
makundi ya kihalifu kuvusha wa-
husikia mipakani.

Takwimu za karibuni za  Shirika 
la Umoja wa Mataifa linalohudumia 
Watoto na Wanawake (UNICEF), ina-
taja kuwapo wastani wa watoto mil-
ioni moja kila mwaka ni wahanga wa 
tukio hilo.

Zipo takwimu zinazoeleza ufan-

yaji biashara hiyo haramu, inatoa 
kipato kwa waendeshaji kila mwa-
ka wastani wa dola za Marekani 
bilioni 32, kwa mujibu wa Shirika la 
Umoja wa Mataifa Kuhusu Dawa za 
Kulevya na Uhalifu (UNODC).

Matukio ya uhalifu kuvuka mi-
paka inaelezwa kufanywa na watu 
wenye nguvu kiuchumi, wakiwa-
tumia wenye hali ya chini kimaisha 
na kuna wakati kwa kushirikiana na 
wahujumu waliopo kwenye mfumo 
wa kiserikali.

Kimsingi, Idara ya Uhamiaji ndi-
ye mhusika mkuu anayesimamia 
udhibiti wa matukio hayo kisheria 
kama usafirishaji watu kwa magen-
do, biashara ya dawa za kulevya, 
usafirishaji silaha, utumikishaji 
kingono na ugaidi.

RAIA ANAHUSIKAJE?
Ni zao la kukua soko la ngono 

duniani inayoendana na hitaji la 
wafanyakazi wa bei rahisi viwan-

dani, shambani na majumbani, pia 
kuwapo ushindani kati ya masikini 
na matajiri wakisaka kukidhi ma-
takwa yake.

Makundi hayo yanajihusisha na 
uhalifu huo kwa sababu yanatajwa 
kuwa chanzo kikubwa cha mapato 
duniani kwa haraka, mbali na dawa 
ya kulevya, huku kukionekana 
hasara zake bado ni kidogo.

Hata hivyo, inajulikana ny-
endo za athari ya biashara hizoni 
machafuko, uvunjifu wa amani na 
uingizaji nyenzo hatari kwa taifa na 
usambazaji magonjwa na dawa za 
kulevya kienyeji.

HALI YA NCHINI
Ofisa Uhusiano kutoka makao 

makuu ya Idara ya Uhamiaji nchini, 
Mrakibu Msaidizi Azizi Kirondo-
mara, anasema usafirishaji haramu 
wa binadamu ndani na nje ya nchi 
upo nchini tena wakitumikishwa 
pasipo malipo stahiki, vivyo hivyo 

kuwapo wasichana wanaoangukia 
manyanyaso ya kijinsia.

Anasema katika baadhi ya maeneo 
duniani ambako kuna utumikishwaji 
viwandani, machimbo ya madini 
na mashamba, yapo matukio vijana 
wadogo wa kiume wanalazimishwa 
ngono na kinamama waliowazidi 
umri, maarufu ‘sugar mummy.’

Takwimu anazorejea Ofisa Uha-
miaji huyo, ni kwamba asilimia75 
ya waathirika ni wasichana na robo 
waliobaki wavulana, huku asilimia 
89 wana umri chini ya umri wa mi-
aka 18. Kuhusu wanakotoka Mrakibu 
Kirondomara, anasema idadi kubwa 
ya waathirika huchukuliwa kutoka 
mikoa ya lringa ambako wanapati-
kana asilimia 15; Kilimanjaro na Mo-
rogoro, kila moja asilimia tisa.

Anaitaja mikoa ya Dar es Saalam, 
Arusha na Zanzibar ina kiasi kidogo 
wanaoangukia katika utumishi wa 
majumbani wanaobeba zaidi ya 
nusu ya kundi hilo, kwa maana ya 

Kundi la wahamiaji haramu, katika mazingira tofauti chini ya ulinzi, baada ya kukamatwa. PICHA ZOTE: 
MTANDAO.

asilimia 55; machinga asilimia 12 na 
makahaba wa ngono asilimia saba.

Ofisa Uhamiaji huyo 
anaendelea:”Mtoto ni mtu yeyote 
mwenye umri chini ya miaka 18, 
upatikanaji, usafirishaji, uhamishaji, 
uhifadhi au upokeaji mtoto kwa len-
go la unyonyaji itachukuliwa kuwa 
biashara haramu ya binadamu. 

Kimsingi, ni vitendo ambavyo 
duniani kote hutambuliwa kisheria 
duniani kuwa ni kosa kwa kutumia 
Itifaki ya Umoja wa Mataifa (UN Pro-
tocol).” 

MDAU WA VITA
Ofisa kutoka Shirika la Wahamaji 

Duniani (IOM), Halima Sonda, 
anaiambia Nipashe kuwa wanawake 
barani Afrika wanapitia mateso ka-
tika usafirishwaji, ikiwamo kubakwa, 
kupigwa na kutelekezwa katika mae-
neo hatari wanakokosa chakula na 
maji, hata wanapoteza maisha wa-
nawake na watoto.

Anasema asilimia kubwa ya wana-
osafirishwa hudanganywa kwenda 
kufanya kazi nzuri katika mataifa 
mengine na wanapofanikiwa katika 
mataifa hayo hawakuti ajira walizo-
tarajia, bali kutumikishwa kingono.

Ofisa huyo anasema, mtu an-
apofikisha umri miaka 28 huondole-
wa  katika madanguro na kutupwa 
mtaani, kwani wanatafsiriwa kuwa 
wamezeeka.

Hapo ndipo anasema wanaingia 
katika hatua nyingine ya kukamatwa 
kwa tuhuma za kuingia humo pa-
sipo kuwa na vibali, hivyo wanaan-
gukia tuhuma mpya.

Anasema, kuna hatua nyingine 
za zama hizo wanawake hutumika 
katika matukio ya kigaidi wakiwapa 
ushirikiano makundi ya kialifu, wa-
naume wakiwatumia kama wake 
zao.

KILICHO MPAKANI
Tanzania imezungukwa na takrib-

ani mataifa nane, ambako kuna 
matukio uvushaji haramu binada-
mu, pia hata baadhi ya vitu visivyo 
halali kisheria.

Mwenyekiti wa bodaboda katika 
mpaka wa Namanga, Omary Zuaku, 
anasema usafiri mkubwa unaotu-
mika zaidi ni pikipiki na anakiri baa-
dhi ya waendesha badaboda, ndio 
wamekuwa wasafirishaji wa waha-
miaji haramu, ama kwa kujua au 
kutojua.

walemavu wengine,” anaeleza.
“Natamani ningepata simu kwa 

ajili ya mawasiliano. Kuna wakati 
daktari wangu Muhimbili (MOI) 
anahitaji kunipa maelekezo kuhusu 
Neema, au mimi nahitaji kumuuliza 
jambo ninapoona hali ya mtoto im-
ebadilika ghafla, lakini sina simu ya 
kuniwezesha kufanya hivyo,” anase-
ma.

TABIBU BINGWA
Bingwa wa tiba za magonjwa ya 

mfumo wa fahamu kwa watoto ku-
toka MOI, Dk. Edward Kija, anasema 
maradhi nayo yanaathiri ubongo wa 
mtoto wakati haujakomaa vizuri. 
Huwa unapata madhara ya kudumu, 
iwapo unakosa damu au oksijeni ya 
kutosha. 

“Tatizo la ubongo humpata mtoto 
ndani ya miaka miwili tangu kuzal-
iwa. Hakuna tiba ya upasuaji wala 
dawa ya kuondoa madhara kwenye 
ubongo ulioathirika,” anaeleza. 

Dk. Kija anasema wataalamu wa 
afya wanasisitiza zaidi kumkinga 

mtoto ili kuhakikisha kabla ubongo 
haujakomaa vizuri, hapati madhara 
alitaja mbinu kuwa: “Mama mjamzi-
to aende kliniki mapema na kufuata 
ushauri wa kitabibu. 

“Pia, uchungu unapoanza mjamzi-
to awahi hospitalini, kwani uchungu 
pingamizi ni hatari humfanya mtoto 
kuchoka na kushindwa kupumua 
vizuri.” Anasema viwango vya 
kuathirika ubongo vinatofautiana 
kwa aliyeathirika sana hushindwa 
kutembea, hivyo anahitaji kupatiwa 
kiti maalum cha magurudumu ku-

saidia mgongo na shingo kuepuka 
asipate kibiongo na madhara zaidi. 

Tatizo lingine analitaja ni mhusi-
ka kupata ama kifafa au degedege, 
hivyo inamhitaji kupatiwa dawa 
za kutumia kila siku kukabiliana 
na tatizo hilo.   Pia, anasema mtoto 
mwenye  tatizo hilo anahitajiwa kuo-
nana na mtaalamu maalum aitwaye 
‘speech therapist’ anayemsaidia 
kumeza chakula na kupunguza 
kupaliwa, kwani anapopaliwa kila 
mara anaweza kupatwaa na mara-
dhi ya niumonia, hata akaishia kula-

zwa kila mara. 
  Dk. Kija anasisitiza kwamba ku-

muuguza mwenye maradhi hayo  
ya ‘CP’ ni gharama kubwa, hivyo 
msaada wa kifedha unahitajika ka-
tika kumhudumia kwa dawa, pia 
mazoezi ya viungo yanayosaidia mi-
suli kukaza.

Watakaoguswa na kuhitaji 
kumtembelea, kuonana au kuwa-
saidia wahitaji hao, wawasiliane 
kwa simu namba: +255 756 507 
533 au +255 673 266 170. 

• Jinsia kike wako hatarini maradufu
• Wadau Uhamiaji waainisha ‘madudu’   

Inatoka Uk. 12
Makuu ya binti miaka 15 asiyejiweza tangu miezi 2, vyote kwa mama mjane

Yanajinasibu kilele cha mafanikio, huku
ikikiri ‘milima  na mabonde’ bado mingi

Na Maulid Mmbaga, aliyekuwa 
Dodoma 

M
WAKA 2001, serikali 
ilianzisha Mfuko wa 
Taifa wa Bima ya Afya 
(NHIF), kuwawezesha 

Watanzania kupata huduma bora 
za matibabu. 

Umuhimu wake umeendelea ku-
jidhihirisha katika mwitikio wa wa-
nanchi kujiunga na huduma hizo, ili 
kupata uhakika wa huduma tiba.

Mkurugenzi wa Rasilimali Watu 
na Utawala wa NHIF, Charles Lenge-
ju, anasema katika maadhimisho 
ya miaka 20 ya mfuko, kwamba 
walianzisha ofisi za mikoa mwaka 
2013, lengo ni kusogeza huduma 
kwa wahitaji waliko, sasa zikiwapo 
30, Tanzania Bara na Zanzibar.

Lengeju anafafanua, kuna 
mtandao wa ofisi za mikoa una-
osaidia kutoa huduma haraka, sam-
bamba na kushughulikia vikwazo 
vinavyojitokeza katika utoaji hu-
duma.

MICHANGO ‘DUNDULIZA’
Anasema, NHIF imejiboresha 

kwa kuanzisha mpango maalum wa 
malipo ya michango kwa awamu, 
ujulikanao ‘dunduliza’ ili kuwawez-
esha wenye vipato visivyokidhi 
malipo ya awamu, ikifanyika kupitia 
akaunti maalum ya benki.

Anafafanua ‘dunduliza’ hutumika 
zaidi kwa wanachama wanaoji-
unga kupitia vifurushi anavyovitaja 
kwa majina ya: Najali Afya, Wekeza 
Afya na Timiza Afya na dira iliyoko 
ni kuboresha mfumo kuyafikia 
makundi mengine.

Kwa mujibu wa Ofisa Utumishi 
huyo wa NHIF, baada ya hatua hiyo, 
mchango unawasilishwa kwenye 
mfuko kupitia utaratibu wa malipo 
wa serikali (GePG).

MABORESHO YALIVYO
Mkurugenzi wa Huduma za Wa-

nachama wa NHIF Dk. Christopher 
Mapunda, anasema katika kupanua 
wigo wa wanachama, wamejumui-
sha makundi mbalimbali kama 
wabunge, wajumbe wa Baraza la 
Wawakilishi, wajasiriamali na, wa-
fanyakazi wa kampuni binafsi.

Pia, anawataja watu binafsi, wa-
nafunzi wa vyuo na shule, wana-
chama wa vyama vya ushirika, kwa 
kushirikiana na taasisi za fedha na 
makundi ya wajasiriamali.

“Idadi ya wanachama wachangi-
aji imeongezeka kutoka wanufaika 
691,774 mwaka 2001/2002 hadi ku-
fikia wanufaika milioni 4.3 mwezi 
Machi mwaka huu sawa na asilimia 
nane ya Watanzania wote,” anase-
ma Dk. Mapunda.

Anataja idadi ya wachangiaji 
kwenye mfuko, wanaojiunga kwa 
mujibu wa sheria ni asilimia 46 na 
wa hiari asilimia 54. 

Mapunda anasema wanachama 
wake hupata vitambulisho vya 
matibabu kwa wakati, kwani im-
ekasimu uandaaji kwa ofisi za 
mikoa, hatua inayotajwa kuongeza 
ufanisi, vikiwafikia wahitaji ndani 
ya siku tano, kinyume na zamani 
ilichukua mwezi mmoja.

Anabainisha hadi mwezi Machi 
mwaka huu, mfuko ulishasajili vi-
tuo vya matibabu 9,152 nchini kote, 
kuanzia ngazi ya zahanati hadi hos-
pitali ya rufani za taifa, pia maduka 
ya dawa na kliniki maalum.

“Kati ya vituo hivyo, vya serikali 
ni 6,292 ambavyo ni sawa na asil-
imia 69, vya mashirika ya dini ni 
909 sawa na asilimia 10, na vituo 
vya watu binafsi ni 1,951 sawa na 
asilimia 21. 

“Katika kuhudumia makundi 
maalum yenye uhitaji wa huduma 
za uokozi, mfuko umeingia mkata-
ba na kampuni zinazotoa huduma 
hizo,” anasema Dk. Mapunda.

Anafafanua kuwa, mfuko unaen-
delea kuboresha mafao yake kwa 

mwanachama na hadi sasa ni mae-
neo ya kugharamia: Ada ya uandik-
ishaji na kumuona daktari; vipimo 
vikubwa na vidogo; dawa za aina 
tofauti kulingana na miongozo ya 
tiba nchini; gharama za upasuaji 
mdogo na mkubwa; na ule waki-
taalam unaofanywa na madaktari 
bingwa.

Gharama nyinginezo za tiba ni: 
Mgonjwa kulazwa; afya ya kinywa 
na meno; macho na miwani; vifaa 
saidizi; mazoezi ya viungo (physi-
otherapy); huduma maalum za 
magonjwa yasiyoambukiza kama 
vile moyo, figo na saratani.

Pia, kuna maboresho katika hu-

duma za kibingwa zikiwamo mat-
ibabu ya moyo, kusafisha damu, 
saratani, upandikizaji viungo na 
kuugharamia vipimo vikubwa (MRI 
na CT Scan).

Zingine anazitaja ni kupeleka 
madaktari bingwa katika maeneo 
ya pembezoni penye uhitaji, pia 
kuongeza idadi na aina za dawa na 
vipimo muhimu, ili kukidhi mahitaji 
ya tiba kwa wanachama.

“Huduma hizi zimeendelea 
kuboreshwa kwa kuzingatia tathmi-
ni ya uhai na uendelevu wa mfuko, 
mahitaji ya huduma za matibabu 
nchini, maoni kutoka kwa wadau 
pamoja na maendeleo ya teknolojia 
ya tiba,” anafafanua Dk. Mapunda.

ELIMU KWA UMMA
Dk. Mapunda anafafanua namna 

NHIF inavyotekeleza mpango wa 
uhamasishaji elimu ya umuhimu 
wa upimaji afya kwa umma; kujie-
pusha na magonjwa; kuongeza usa-
jili wa vituo vya kutoa matibabu vya 
serikalini na binafsi, vilivyopo mjini 
na vijijini.

Pia, anasema mfuko unaboresha 
huduma za mikopo inayotoa katika 
maeneo kama: vifaa tiba, kukara-
bati vituo vya afya, dawa na viten-
dea kazi, hali kadhalika ikiboresha 
mifumo ya teknolojia ya habari na 
mawasiliano katika vituo husika vya 
afya.

PENYE UGUMU
Daktari Mapunda anataja ma-

gonjwa yanayougharimu mfuko zai-
di ni saratani na figo, akitaja wastani 

• Wanyonge wabuniwa ‘Akaunti Dunduliza’
• Usanii wa madai na elimu duni bado shida!

wa gharama zake, tiba ya saratani 
kila mwaka ni zaidi ya Sh.milioni 
69.9; kusafisha damu, Sh. milioni 
35.8; na upasuaji mkubwa wa 
moyo Sh.milioni 12.5.

Pia, anasema wapo wanaoji-
unga na NHIIF pale wanapoum-
wa; wapo watoa huduma za afya 
kutozingatia miongozi ya tiba; na 
kuongezeka magonjwa sugu yasi-
yoambukiza.

Eneo lingine Dk. Mapunda ana-
litaja ni kuongezeka kwa gharama 
za matibabu nchini, uwasilishaji 
madai yenye viashiria vya udang-
anyifu kutoka vituo vya huduma; 
na kukosekana elimu ya hiari 
kujiunga na bima afya, ambayo 
makundi ya kijamii yanakosa.

UMUHIMU WA BIMA
Mganga Mfawidhi wa Kituo cha 

Matibabu cha Decca jijini Dodo-
ma, Dk. Gaudence Mathew, anase-
ma kuwapo bima ya afya nchini 
ndio kumewezesha hospitali ny-
ingi kujiendesha, akitoa wastani 
wa asilimia 80 ya wagonjwa wa-
naowatibu wana kadi za bima.

“Mfuko wa Bima ya Afya, pia 
umewezesha uhakika wa mat-
ibabu na upatikanaji dawa katika 
vituo vya kutoa huduma. Miaka ya 
hivi karibuni vituo vingi vilikuwa 
vinashindwa kujiendesha kuto-
kana na ukosefu wa fedha, lakini 
uwapo mkataba wa huduma bai-
na ya NHIF na vituo utoaji hudu-
ma umeimarika.

“Maboresho pia yamefanywa 
na NHIF katika eneo la mikopo 
kwa watoa huduma za matibabu 
kwa kutoa mikopo ya vifaa tiba, 
uboreshaji wa majengo na dawa 
katika vituo, ili kuhakikisha wana-
chama wanapata huduma bora,” 
anasema Dk. Mathew.

Shabani Msuya, mkazi wa Ilala 
jijini Dar es Salaam, anasema bima 
ya afya zinaurahisishia umma 
matibabu kirahisi, akitoa mfano 
awali alitumia zaidi ya Sh. 70,000 
kila alipomfikisha mtoto hospitali, 
lakini baada ya kujiunga na bima 
ya afya, anashuhudia nafuu ya 
matibabu.

Mkazi wa Gongolamboto, Dar es 
Salaam, Esther Bakari,  ambaye ni 
mwanachama wa NHIF, anasema 
alianza kuona umuhimu wa bima 
hiyo wakati alipoanza kumuuguza 
mama yake, mgonjwa wa kansa ya 
koo.

Anasimulia namna mama yake 
alipata huduma za tiba bila ya 
usumbufu, akifafanua: “Kwa hali 
ya maisha ilivyo, tusingeweza ku-
mudu gharama za matibabu yake, 
kwani alipewa huduma zikiwamo 
za dawa na nyingine ambazo 
gharama zake ni za juu.”

MIAKA 20 BIMA YA AFYA - NHIF

Aliyekuwa Mkuu wa Mkoa wa Geita, Injinia Robert Gabriel, 
alipokalia kitanda kwa lengo la kukagua ubora wake, kilicho 
tolewa na NHIF, kwa hospitali ya mkoa huo.

Wananchi  wakipata huduma za usajili katika ofisi za NHIF, 
zilizopo jijini Dar es Salaam. PICHA ZOTE: MTANDAO.



HABARI DODOMA

15Alhamisi Oktoba 7, 2021

CWT yawataka walimu kuwa wavumilivu 
Na Renatha Msungu, DODOMA

CHAMA cha Walimu Tanzania 
(CWT) kimewataka walimu kuwa 
na subira kuhusu ahadi ya Rais Sa-
mia Suluhu Hassan ya kuwaongezea 
mishahara aliyoitoa mwaka huu 
kwenye maadhimisho ya Sikukuu 
ya Wafanyakazi iliyofanyika kitaifa 
mkoani Mwanza.

Aidha, kimesema takwimu za 
Mpango wa Maendeleo ya Duniani 
zinaonyesha kuna upungufu wa wal-

imu milioni 69 duniani.
Kaimu Rais wa CWT, Dinnah 

Mathaman, aliyasema hayo juzi jijini 
hapa katika maadhimisho ya Siku ya 
Walimu Duniani yaliyoandaliwa na 
CWT Mkoa wa Dodoma.

Alisema walimu wana kila sababu 
ya kuchapa kazi kutokana na serikali 
kuwajali katika masuala yao ya kila 
siku ikiwamo upandishwaji wa ma-
daraja na ulipaji wa madeni, hivyo 
wanapaswa ahadi ya uongezwaji 
mishahara iliyotolewa na Rais.

Alisema lengo lao ni kuona wal-
imu wanafanyia kazi kwa bidii ili kui-
saidia serikali kuinua kiwango cha 
elimu nchini.

Hata hivyo, aliwataka walimu 
kukabiliana na kero mbalimbali 
wanazokutana nazo ili kuhakikisha 
zinakwisha na kufanya kazi kwa mu-
jibu wa kanuni, taratibu na sheria 
zilizopo.

Akizungumza kuhusu upungufu 
wa walimu, alisema hilo ni tatizo la 
kidunia na kuwataka kufanya kazi 

kwa bidii.
Naye Jaji Mathew Mwalimu kutoka 

Sekretarieti   ya Maadili, alisema 
walimu ni kada muhimu na hakuna 
kiongozi yeyote ambaye hajapita 
kwenye mikono ya mwalimu hivyo 
walimu wana kila sababu ya kukuo-
na wao ni mstari wa mbele katika 
kuinua taifa.

Alisema hata yeye taaluma yake 
ni mwalimu kabla ya kuwa jaji, hivyo 
uwapo wake katika maadhimisho 
hayo ni kama sekretarieti ya maadili 

inayojihusisha na kutoa matamko 
mbalimbali.

Aliwapongeza walimu kwa kua-
dhimisha siku yao huku akiwataka 
kuendelea kufanya kazi kwa bidii ili 
kuhakikisha sekta ya ualimu inason-
ga mbele.

“Walimu msijione wanyonge na 
badala yake mnapaswa kutembea 
kifua mbele maana watu wote waki-
wamo viongozi wakubwa wamepita 
kwenye mikono yenu na kuwapo 
hapo waliopo,” alisema.

Waziri ataka utafiti wa mila 
zinazochangia maambikizi VVU
Na Augusta Njoji, DODOMA

W
AZIRI wa Nchi, Ofi-
si ya Waziri Mkuu, 
Bunge, Kazi, Ajira 
na Vijana, Jeni-

sta  Mhagama,  ametaka ku-
fanyika kwa utafiti wa kubaini 
mila hatarishi kwa jamii ili kuon-
dokana nazo kutokana na ku-
changia kuenea kwa maambuki-
zi ya Virusi vya Ukimwi(VVU) 
na kuathiri wanawake na wasi-
chana.

Mhagama aliyasema hayo 
jana jijini hapa kwenye kikao 
cha Kamati ya Bunge inayoshu-
ghulikia masuala ya Ukimwi na 
dawa za kulevya ilipokutana 
na Tume ya Kudhibiti Ukimwi 
(TACAIDS) kwa ajili ya kujadili 
vikwazo vya ukatili wa kijinsia, 
usawa wa kijinsia na mila poto-
fu  katika mwitikio wa kupam-
bana na VVU/Ukimwi nchini.

Alisema utafiti huo ukifanyika 
utasaidia kubaini mila nzuri 
ambazo zitaendelezwa na mila 

potofu ambazo elimu itatolewa 
kwa jamii ili kubadili fikra na 
kuziondoa.

“Utafiti ufanyike na uonyeshe 
mwenendo wa mila ukoje kwa 
sasa. Pia wanawake watumike 
kuhamasisha wenzi wao ku-
fanya tohara. Hili linasisitizwa 
kwa sababu suala la saratani ya 
mlango wa kizazi na maambuki-
zi ya VVU vyote vinatokana na 
kujamiiana,” alisema.

Awali,  akiwasilisha mada 
kuhusu hali   ya   maambuki-
zi   ya VVU   kwa   mtazamo   
wa   kijinsia,  sababu na baa-
dhi   ya   mila   hatarishi, 
Kaimu Mkurugenzi Mtend-
aji wa TACAIDS, Dk. Jerome 
Kamwela, alisema   kumeku-
wapo na tofauti  katika  ki-
wango  cha  maambukizi  kati-
ka mtazamo wa kijinsia.Alifafanua 
kuwa   hadi  mwaka  2017  ki-
wango  cha  maambukizi  ki-
likuwa  kikubwa  mion-
goni  mwa  wanawake  we-
nye umri kati ya miaka 15 na 

49  kwa asilimia 5.7 ikilingan-
ishwa  na wanaume  wa  kun-
di hilo hilo kwa asilimia 3.5.

“Baadhi  ya  sababu  zi-
nazoelezwa  kuchangia  ku-
waweka  wanawake  na  wa-
sichana  balehe  katika  ha-
tari  kubwa  ya  maambuki-
zi  ni  pamoja  na  kushami-
ri kwa mila hatarishi na mifumo ya ki-
jamii na kiuchumi inayowaba-
gua wanawake na wasichana,” 
alisema.

Mkurugenzi huyo alise-
ma mila hizo hatarishi 
ni baadhi  ya  jamii  kue-
ndelea  kutekeleza  vi-
tendo  vya  ukatili  wa  ki-
jinsia  kama  ukeketaji na 
ndoa  zisizo  za   hi-
ari na za  utotoni.

“Pia  kukosekana  kwa  us-
awa  wa  kijinsia  kati-
ka mgawanyo wa fursa za ki-
uchumi  kunakosababisha 
wanawake  wengi kuwa  mas-
kini wa  kipato,” alisema.

Alisema asilimia 29.4 ya wa-

nawake  waliowahi  kuole-
wa  au  kuwa  na  wenza  we-
nye  umri  kati  ya  mia-
ka  15-49  wamewahi  kush-
uhudia  matumizi  ya  ngu-
vu  au  unyanyasaji  wa 
kingono  kutoka  kwa  wen-
za wao.

Alitaja mikakati sita iki-
wamo  kuendelea  ku-
chambua  na  kubaini-
sha  mila  na  desturi  hatari-
shi  zinazobagua  wanawake 
katika  maeneo  mbalimba-
li ili kutafutiwa suluhisho.

Mweyekiti wa Kamati hiyo, Fa-
tuma Toufiq, alitaka kuwapo na 
mkakati kwa vyombo vya habari 
wa masuala ya jinsia na Ukimwi 
ili kuwafikia wananchi wengi 
hasa vijana.

Alisisitiza kuwapo na uha-
masishaji wa kuwashirikisha 
wanaume kupima VVU huku 
akiwataka wajumbe wa kamati 
hiyo wanaume kuwa mstari wa 
mbele kampeni ya kuhamasisha 
kupima.

Waislamu 
wachagizwa 
ujenzi nyumba  
za ibada 
 Na Peter Mkwavila, BAHI

WAUMINI wa dini ya Kiislamu 
wilayani Bahi wameshauriwa ku-
jitolea kujenga nyumba za ibada 
badala ya kutegemea wahisani 
kutoka nje.

Sheikh wa Wilaya hiyo wa 
Baraza Kuu la Waislamu Tanza-
nia (BAKWATA), Suleiman Twalib, 
alisema hayo alipokuwa akizun-
gumza na waumini wa kata ya 
Chibelela kwenye uzinduzi  
wa ujenzi wa msikiti wa Chi-
belela.

Twalib alisema waumini hao 
wanapaswa kujitolea zaidi katika 
shughuli hizo ya kidini na ku-
tumia nguvu kazi yao wenyewe 
badala ya kusubiri misaada 
kutoka huko nje.

“Hivyo ninawaomba ninyi 
Waislamu wa hapa Chibelela 
kuonyesha mfano wa ujenzi wa 
msikiti huu kwa kutoa michango 
yenu ya kifedha, nguvu zenu, 
mifugo, chakula ili kukamilisha 
kwa wakati badala ya kusubiri 
wafadhili  waje wawajengee 
hapa,” alisema.

Aliwataka viongozi wa kisiasa 
kuacha tabia ya kujiingiza kwe-
nye imani za kidini, badala yake 
wawe mstari wa mbele katika 
kuhakikisha amani, upendo na 
umoja.

Alisema bado kuna baadhi ya 
viongozi wa kisiasa wamekuwa 
wakijiingiza kwenye imani za ki-
dini na kuchochea migogoro hali 
ambayo imekuwa ikiwakosesha 
amani kwa waumini.

“Hapa lazima niseme hawa 
viongozi wa kisiasa wanaovu-
ruga na kuhatarisha uvunjivu wa 
amani ikiwamo na kusababisha 
migogoro, kwetu sisi waumini 
tunawaona ni maadui tu, hivyo 
ninawaomba wajiepushe na tabia 
hiyo,” alisema.

Imam Alfani Bwanzi akisoma 
risala kwenye uzinduzi huo, 
alisema ujenzi wa msikiti huo 
utajengwa kwa nguvu kazi ya 
waumini kwa kutoa mali na 
fedha.

Mkurugenzi Mtendaji wa Songas, Anael Samuel (kulia), akikabidhi mfano wa hundi yenye thamani ya zaidi ya sh. milioni 29 kwa mmoja wa 
viongozi wa jamii kutoka Kisiwa cha Songo Songo, katika hafla iliyofanyika kwenye kiwanda cha umeme cha Ubungo, mkoani Dar es Salaam 
hivi karibuni. Msaada huo, unakusudia kuwezesha utekelezaji wa mipango anuwai ya maendeleo katika kisiwa hicho, pamoja na ukarabati 
wa usafiri wa boti kwa dharura, utoaji wa walimu wa muda, na ukuzaji wa uwanja wa michezo wa kujiongezea mapato. PICHA: MPIGAPICHA 
WETU

Na Nebart Msokwa, MBEYA

S
ERIKALI wilayani Mbeya 
imeliagiza Shirika la 
Umeme Tanzania (TA-
NESCO) kuunganisha 

umeme katika Kituo cha Afya cha 
Ikukwa ambacho kimejengwa na 
serikali kwa zaidi ya Sh. bilioni 1.2 
ili vifaa vya matibabu vilivyopo 
vifungwe na wananchi waanze 
kupata matibabu.

Mkuu wa Wilaya ya Mbeya, Dk. 
Rashid Chuachua, alito agizo hilo 
juzi alipoambatana na Mbunge 
wa  Mbeya Vijijini, Oran Njeza, 
kufanya ukaguzi wa kituo hicho 
kilichoko katika Kata ya Ikukwa. 
Alisema kazi hiyo inapaswa kuka-
milika kabla ya Desemba mwaka 
huu.

Dk. Chuachua alitoa agizo 
hilo baada ya kuelezwa na Njeza 
pamoja na baadhi ya viongozi 
wa kata hiyo kuwa kituo hicho 
kilikamilika muda mrefu na kuna 

vifaa vyenye thamani ya zaidi ya 
Sh. milioni 160 vilipelekwa lakini 
havijafungwa kutokana na kuko-
sekana kwa umeme. 

Alisema atafanya ziara nyingine 
baada ya muda aliotoa kuisha 
ili kujiridhisha kama agizo hilo 
litakuwa limetekelezwa na kwam-
ba kama halitakuwa limetekele-
zwa wahusika watachukuliwa 
hatua kali.

“Hiki kituo kina hadhi ya kuwa 
Hospitali ya Wilaya. Katika nchi 
hii vituo vingi vilivyojengwa vime-
kuwa vikigharimu sio zaidi ya  
Sh. milioni 500, lakini hiki 
kimegharimu fedha ambazo 
zingetosha hata vituo vitatu, sasa 
kukosekana kwa umeme ni tatizo 
kubwa sana,” alisema Dk. Chua-
chua.

Alisema ili kuhakikisha vifaa vil-
ivyohifadhiwa kwenye vituo hivyo 
Halmashauri ya Wilaya ya Mbeya 
imeelekezwa kupeleka mlinzi 
mwenye weledi ili asaidiane na 

wananchi kuvilinda.
Hata hivyo alimwagiza Mkuru-

genzi Mtendaji wa Halmashauri 
hiyo, Steven Katemba, kuanza 
ujenzi wa nyumba za watumi-
shi wa kituo hicho huku aki-
wataka wananchi pia kushiriki 
kwa kusaidia kusomba mawe na 
mchanga.

Awali, Njeza alisema Kituo cha 
Afya cha Ikukwa ni muhimu kwa 
wananchi wa kata hiyo pamoja na 
kata za jirani za wilaya za Chunya 
na Songwe.

Alisema alianza kuwasaidia 
wananchi hao kwa kuwapelekea 
umeme wa jua katika iliyokuwa 
zahanati ya Kijiji cha Ikukwa 
baada ya kubaini kuwa manesi 
walikuwa wanatumia vijinga vya 
moto kuwazalisha wanawake.

Alisema alitoa msaada huo  
akiwa bado si mbunge, lakini 
baada ya kuwa mbunge aliwekeza 
nguvu kubwa ili kuhakikisha wa-
nanchi hao wanajengewa kituo 

cha afya.
“Kwa sasa serikali inaende-

lea na utekelezaji wa mradi wa 
umeme vijijini kupitia Wakala 
wa Nishati Vijijini (REA) na hapa 
tayari nguzo zimewekwa lakini 
tunaomba kasi iongezeke ili kituo 
chetu hiki kiunganishiwe umeme 
ili wananchi waendelee kupata 
huduma,” alisema Njeza.

Alisema kwa sasa wananchi 
wa kata hiyo wanalazimika kusa-
firi umbali wa zaidi ya kilomita 70 
kwenda kutibiwa katika Hospitali 
Teule ya Wilaya ya Ifisi iliyoko 
katika Mji Mdogo wa Mbalizi hali 
ambayo alisema ni hatari hasa 
kwa wajawazito.

Msimamizi wa Miradi ya REA 
wa TANESCO Mkoa wa Mbeya, 
Anacletus Magembe, alisema 
watahakikisha mpaka kufikia 
Desemba umeme utakuwa ume-
shaunganishwa kwenye kituo hi-
cho pamoja na taasisi mbalimbali 
za umma katika kata hiyo.

DC ataka umeme kituo cha afya 

Naibu waziri ataka kasi mashauri ya watoto 
Na Nebart Msokwa, MBEYA

NAIBU Waziri wa Afya, Maende-
leo ya Jamii, Jinsia Wazee na Watoto, 
Mwanaidi Ally Khamis, ameagiza 
maofisa maendeleo ya jamii nchini 
kwa kushirikiana na watumishi wa 
mahakama za watoto kushughulikia 
haraka mashauri ya watoto wanaok-
inzana na sheria ili kuepusha jamii 
kuyamaliza kienyeji.

Aliyasema hayo juzi jijini hapa 
alipotembelea Mahakama ya Wa-
toto ya Mkoa wa Mbeya. Alisema  
kitendo cha kuchelewa kushughu-
likia mashauri hayo kinasababisha 
watoto kukosa haki zao za msingi.

Pia alisema umekuwapo uta-
ratibu wa watoto kuwekwa maha-
busu wakituhumiwa kwa makosa 

mbalimbali, lakini kesi zao zinakaa 
muda mrefu bila kushughulikiwa 
na zinakuja kuanza kushughulikiwa 
wakiwa tayari wamefikisha umri wa 
utu uzima.

Aliwataka watumishi hao ku-
hakikisha wanaweka maslahi ya 
watoto mbele wakati wa kushughu-
likia mashauri hayo kwa maelezo 
kuwa kundi hilo ni miongoni mwa 
makundi maalumu ambayo yana-
takiwa kuhudumiwa kwa weledi.

“Mtoto anaweza akawa amefany-
iwa ukatili kwenye jamii pengine 
amebakwa, sasa kesi inapochelew-
eshwa mnasababisha mianya ya wa-
zazi kuanza kujadiliana huko nyum-
bani na kukubaliana. Wakishafikia 
hatua hiyo ndio kesi inaanza kuy-
eyuka na mtoto anakosa haki yake,” 

alisema Mwanaidi.
Kaimu Hakimu Mkazi Mfawidhi 

wa Mahakama ya Watoto wa Mkoa 
wa Mbeya, Zawadi Laizer, alisema 
tatizo la kuchelewa kusikilizwa kwa 
mashauri yanayowahusu watoto 
huwa linasababishwa na uchelew-
eshwaji wa upelelezi.

Alisema mahakama huwa in-
asubiri mpaka upelelezi wa shauri 
lolote ukamilike hasa kwa mashauri 
yanayohusu masuala ya jinai na 
kwamba wao kama mahakama 
huwa hawawezi kuendesha kesi 
kabla upelelezi haujakamilika.

Hakimu Laizer alisema baadhi 
ya watoto huwa wanakabiliwa na 
mashtaka makubwa yakiwamo ya 
mauaji jambo ambalo huwa lina-
hitaji ushahidi wa kutosha na hivyo 

wakati mwingine upelelezi huwa 
unachukua muda mrefu kukami-
lika.

“Upelelezi ukikamilika mapema 
hata usikilizwaji wa mashauri siyo 
ya watoto tu bali hata ya watu wa-
zima huwa nao unaharakishwa lak-
ini ikiwa kinyume chake ndiyo haya 
ambayo Naibu Waziri anayasema,” 
alisma.

Baadhi ya maofisa ustawi wa 
jamii waliiomba serikali kuwapatia 
mafunzo ya mara kwa mara ili wawe 
na uelewa mzuri kuhusu mashauri 
ya watoto pamoja na makundi men-
gine maalumu ambayo yanawa-
husu.

Mmoja wa maofisa hao, Shangwe 
Mshana, alisema baadhi ya maofisa 
ustawi wa jamii wanakuwa wageni 

kazini na hawana uelewa wa kuto-
sha kuhusu mashauri ya watoto hali 
ambayo wakati mwingine huwa ina-
wasababishia kutokuwa na weledi 
wa kutosha.

Pia aliomba baadhi ya sheria 
zirekebishwe kutokana na kuwa 
na masharti ambayo yanawanyima 
watoto haki zao akidai kuwa huwa 
zinalazimisha mtoto akifanya kosa  
asubiri mpaka afikishe umri wa mi-
aka 18 ndipo kesi yake ianze kusiki-
lizwa.

Akiwa mkoani Mbeya, Naibu Wa-
ziri Mwanaidi alitembelea pia Chuo 
cha Maendeleo ya Jamii cha Uyole 
jijini Mbeya ambako aliweka jiwe la 
msingi la ujenzi wa darasa na kisha 
akatembelea Shule ya Madilisho ya 
Ilambo.

Wajasiriamali 
watakiwa 
kurasmisha 
biashara zao
Na Nebart Msokwa, MBEYA

WAJASIRIAMALI wa mikoa ya 
Kanda ya Nyanda za Juu Kusini, 
wameshauriwa kurasmisha bi-
ashara zao ili wanufaike na soko 
huru la Afrika Mashariki ambalo 
liliridhiwa na Bunge kwenye vi-
kao vyake vya hivi karibuni.

Ushauri huo ulitolewa juzi na 
Katibu Tawala Msaidizi Uchumi 
na Uzalishaji wa Mkoa wa Mbeya, 
Said Madito, alipokuwa anafun-
gua Kongamano la Biashara kwa 
Wajasiriamali wa Nyanda za Juu 
Kusini lililofanyika jijini hapa. 

Kongamano hilo liliandaliwa na 
Taasisi ya Sekta Binafsi Tanzania 
(TPSF) kwa kushirikiana na Wiz-
ara ya Viwanda na Biashara na 
kushirikisha zaidi ya wajasiriamali 
100 kutoka katika mikoa yote ya 
ukanda huo.

Madito alisema Soko Huru la 
Afrika Mashariki litakuwa na 
manufaa kwa wajasiriamali wote 
endapo watajiwekea utaratibu 
mzuri wa kurasimisha biashara 
zao na kuhifadhiwa vizuri.

“Bidhaa zetu zinakuwa si za 
ushindani kwa sababu nyingi 
hazijarasimishwa na hata vi-
fungashio vyetu havina ubora 
unaowezesha bidhaa hizi kuwa za 
ushindani, sasa nawashauri waja-
siriamali mchangamke,” alisema 
Madito.

Alisema serikali kwa sasa 
inahimiza uchumi wa viwanda 
na imeweka mazingira mazuri 
ya watu kuwekeza kwenye sekta 
hiyo, lakini tatizo lililopo kwa sasa 
ni wajasiriamali wadogo kutozali-
sha bidhaa zenye ubora mzuri.

Baadhi ya wafanyabiashara 
walioshiriki kongamano hilo wal-
isema wako tayari kuchangamkia 
soko la Afrika Mashariki na wa-
tahakikisha wanafanya biashara 
kiushindani na mataifa mengine 
ya ukanda huo.

Mbunge wa Mbeya Vijijini, Oran Njeza, akizungumza na wananchi wa Kata ya Ikukwa katika Halmashauri ya Mbeya juzi, alipofanya mkutano 
wa hadhara baada ya kukagua miradi ya maendeleo.  PICHA: NEBART MSOKWA

Walimu wapewa mbinu tija za uchumi wa bluu 
Na Rahma Suleiman,  
ZANZIBAR

MKURUGENZI Mtendaji wa 
Mamlaka ya Mafunzo ya Amali 
Zanzibar, Bakari Ali Silima, ame-
wataka walimu kuzifahamu fursa 
zilizopo katika uchumi wa bluu, ili 
kuwaelekeza vijana kufikia lengo 
la ukuaji wa uchumi nchini. 

Alisema taifa lolote linalo-
taka kuendelea, elimu ni nguzo 

muhimu katika ukuaji wa uchumi 
na kufikia malengo yaliyopangwa. 

Akizungumza juzi katika maa-
dhimisho ya Siku ya Walimu Du-
niani huko Chuo Kikuu cha Taifa 
Suza Kampasi ya Utalii, alisema 
walimu wanapaswa kujua fursa zi-
lizopo nchini hasa kupitia uchumi 
wa bluu pamoja na kuongeza ngu-
vu kubwa katika utoaji wa taaluma 
zao. 

Mkurugenzi huyo aliwataka 

vijana kuwa makini katika  ku-
changamkia fursa zinazotolewa 
na walimu hao ili kufikia malengo 
yao waliojiwekea.

Akiwasilisha mada ya historia 
ya walimu, Mwalimu Daudi Ali  
kutoka Chama cha Walimu Zanzi-
bar, alisema walimu wanapaswa 
kuthaminiwa katika jamii kuto-
kana na msaada wanaotoa katika 
kuwaelimisha vijana nchini kwa 
kuwapatia taaluma bora.

Hata hivyo, mwalimu huyo 
alikuwa na angalizo kwamba 
bado kuna baadhi ya walimu am-
bao wana mtazamo finyu juu ya  
wanafunzi wenye mahitaji maal-
um.

Alisema vikwazo vinavyowaka-
bili walimu ni  pamoja na kutopata 
mafunzo ya elimu mjumuisho ka-
tika shule zao, jambo ambalo lina-
leta usumbufu katika ufundishaji 
kwa watu wenye ulemavu. 

Waziri ahimiza 
mkakati kuinua 
wenye ulemavu 
Na Mwandishi Wetu, ZANZIBAR

WAZIRI wa Nchi Ofisi ya 
Makamu wa Kwanza wa Rais, 
Dk. Saada Mkuya Salum, amez-
ishauri taasisi za serikali na 
binafsi zinazotoa huduma kwa 
jamii kutoa kipaumbele kwa 
watu wenye mazingira maalum 
wakiwamo watu wenye ulema-
vu wa kusikia.

Dk. Saada aliyasema hayo 
jana wakati akiyafungua mafun-
zo maalum ya lugha ya alama 
kwa watendaji wa Mfuko wa 
Hifadhi ya Jamii Zanzibar (ZSSF) 
yaliyoandaliwa na Baraza la 
Taifa la Watu Wenye Ulemavu 
kwenye Ukumbi wa ZSSF, Kari-
akoo mjini Zanzibar.

Aliipongeza ZSSF kwa kuwa 
mfano bora kwa mashirika ya 
serikali kuonyesha kwa vitendo 
na dhamira njema ya kuwahu-
dumia wananchi wa makundi 
yote kwa kuanza na lugha ya 
alama ambayo itawasaidia vizi-
wi kupata huduma wanazozitoa 
kwa uhakika bila ya gharama ya 
kutafuta mkalimani.

Aliiomba ZSSF isiishie hapo 
bali kutafuta njia nyingine 
ya kuwasaidia watu wenye 
ulemavu wa uoni kwa kuangalia 
uwezekano wa kutengeneza 
kadi za ZSSF zenye alama ya 
nukta nundu.

“Ninaziomba taasisi za serikali 
ili tuwe na jamii shirikishi, hata 
vitabu vya sera na sheria na 
vinginevyo tuhakikishe tu-
naandika kwa nukta nundu ili 
wenzetu wenye ulemavu wa 
uoni nao wasome maendeleo ya 
nchi,” alisema.

Alibainisha kuwa Ofisi ya 
Makamu wa Kwanza wa Rais 
kupitia Baraza la Watu Wenye 
Ulemavu inatambua kuwa fursa 
mpya ya uchumi wa bluu ni kwa 
ajili ya maendeleo ya wananchi 
wote wa Zanzibar, hivyo imeji-
panga kuandaa mpango mkakati 
wa kuona lugha ya alama in-
apewa kipaumbele kufundishwa 
kwenye taasisi zote zinazotoa 
huduma kwa jamii.

Mkurugenzi wa Baraza la 
Watu Wenye Ulemavu, Ussy 
Khamis Debe, alisema mafunzo 
ya lugha ya alama yamean-
zishwa baada ya kuonekana 
kuna upungufu katika taarifa 
kwa watu wenye ulemavu wa 
usikivu.

Ussy alisema miongoni mwa 
vikwazo vinavyowapata watu 
wenye ulemavu wa usikivu ni 
kutopata taarifa sahihi na kwa 
wakati mwafaka na ndio maana 
baraza hilo likaamua kuendelea 
kutoa elimu hiyo ya lugha ya 
alama kwa taasisi mbalimbali.

Mafunzo kama hayo pia 
hutolewa na Jumuiya ya 
Wakalimani wa Lugha ya Alama 
(JUWALAZA), Chama cha Viziwi 
Zanzibar (CHAVIZA) na Chuo cha 
Taifa cha Zanzibar (SUZA).

Waziri wa Elimu na Mafunzo ya Amali Zanzibar, Simai Mohammed Said (wapili kushoto) na Waziri wa Elimu, Sayansi na Teknolojia, Prof. Joyce 
Ndalichako (kushoto), wakiangalia madhara yaliyotokana na kuungua moto kwa jengo la Chuo Kikuu cha Dar es Salaam Sayansi za Bahari, 
Forodhani Mjini Unguja.  PICHA: RAHMA SULEIMAN

Mufti amfungia mwalimu
anayedaiwa kudhalilisha
Na Rahma Suleiman,  
ZANZIBAR 

O
FISI ya Mufti Mkuu wa 
Zanzibar imemfungia 
kutofanya kazi za ku-
somesha mwalimu wa 

madrasa, Ali Abdalla Ali, anay-
etuhumiwa kwa makosa ya  udhal-
ilishaji dhidi ya wanafunzi wake.

Akizungumza jana na waandi-
shi wa habari mjini Zanzibar, Ka-
tibu wa Mufti Mkuu wa Zanzibar, 
Sheikh Khalid Mfaume, alisema 
uamuzi huo umechukuliwa kwa 
kuwa tuhuma zinazomkabili zi-
naonyesha amekiuka maadili ya 
kazi ya kusomesha kwa kuwadhal-
ilisha wanafunzi na hivyo ameon-
dolewa katika orodha ya usajili wa 
walimu wa madrasa.

Alisema vitendo vya udhalil-

ishaji wa kijinsia kwa wanafunzi 
havikubaliki na vinakwenda kiny-
ume cha maadili ya kazi ya ualimu 
ambayo ni kuonyesha njia na ku-
somesha wanafunzi.

Sheikh Mfaume alisema Ofisi 
ya Mufti imemfungia mwalimu 
huyo kutofundisha sehemu yoy-
ote pamoja na kuifungia madrasa 
yake na kuwataka wazazi kuwaon-
doa wanafunzi wote katika madra-
sa hiyo na kuwatafutia madrasa 
nyingine.

“Ofisi ya Mufti Mkuu wa Zanzi-
bar imeifungia madrasa ya Bismil-
lahi kuendelea kutoa elimu pamo-
ja na kupokea walimu ambapo 
pia mwalimu anayetuhumiwa na 
kesi ya udhalilishaji  haruhusiwi 
kufanya kazi ya kusomesha katika 
madrasa yoyote nchini,” alisema.

Aliongeza kuwa Ofisi ya Mufti 

Mkuu wa Zanzibar imeanza usajili 
wa vyuo vya madrasa vyote vilivy-
opo nchini kwa lengo la kutambua 
idadi yake na kuhakiki walimu 
wote.

Alisema kwa mujibu wa sheria, 
vyuo vyote vinatakiwa kusajiliwa 
na kuhakikiwa walimu wake, hat-
ua ambayo itasaidia kupambana 
na matukio ya udhalilishaji wa 
kijinsia.

“Ofisi ya Mufti Mkuu wa Zanzi-
bar tunaendelea na kazi ya kusajili 
vyuo vya madrasa pamoja na wal-
imu wake kwa ujumla, hatua am-
bayo itatusaidia kujua mwelekeo 
wa vyuo hivyo na kupambana na 
vitendo vya udhalilishaji wa kijin-
sia,” alisema.

Mkuu wa Wilaya ya Magharibi 
A Unguja, Suzan Kunambi, aliitaka 
Ofisi ya Mufti kuchukua hatua kwa 

madrasa ambazo zitabainika wal-
imu wake kujihusisha na vitendo 
vya udhalilishaji wa kijinsia.

Alisema matukio ya vitendo vya 
udhalilishaji wa kijinsia dhidi ya 
wanafunzi hayakubaliki, akisisiti-
za walimu wanatakiwa kuwa kioo 
cha jamii katika kutekeleza maju-
kumu yao kwa mujibu wa sheria 
na taaluma ya kazi zao.

Mwalimu huyo wa madrasa 
anashikiliwa na Jeshi la Polisi kwa 
tuhuma za kuwadhalilisha na ku-
walawiti wanafunzi wake watano.

Matukio ya udhalilishaji ya-
meendelea kuripotiwa visiwani 
Zanzibar licha ya Rais Dk. Hussein 
Mwinyi kutangaza dhamira yake 
ya kukabiliana nayo kwa kuan-
zisha mahakama maalum ya ku-
pambana na vitendo vya ukatili na 
udhalilishaji wa kijinsia.

 Na Mwandishi Maalumu

SERIKALI imenunua shamba la 
Mngeta lenye ukubwa wa hekta 
5,818 lililoko Kilombero mkoani 
Morogoro kutoka kwa mfilisi 
aliyewekwa na Benki ya NMB 
baada ya mwekezaji kushindwa 
kuliendesha.

Shamba hilo limenunuliwa 
ikiwa ni sehemu ya juhudi za ku-
hakikisha serikali inawezekeza ka-
tika miradi ya kimkakati, ikiwamo 
ya sekta ya kilimo.

Ununuzi wa shamba hilo ume-
fanyika baada ya serikali kuli-
nunua kwa Mfilisi, Silvanus Mlola, 

aliyewekwa na Benki ya NMB 
ambaye ni Mdai wa Kampuni ya 
Kilombero Plantation Limited, 
baada ya kushindwa kujiendesha 
na kulipa madeni ya mikopo.

Akizungumza wakati wa kutiwa 
saini kwa makabidhiano ya hati na 
nyaraka mbalimbali za umiliki wa 
shamba hilo yaliyofanyika juzi ka-
tika Ofisi ya Msajili wa Hazina jijini 
Dar es Salaam, Msajili wa Hazina, 
Mgonya Benedicto, alisema seri-
kali imeamua kununua shamba 
hilo kutokana na umuhimu wake 
kwa taifa.

Benedicto alisema hatua hiyo 
imezingatia eneo lilipo shamba 

hilo na malengo ya serikali ya 
maendeleo endelevu. Alisema 
shamba la Mngeta liko katika eneo 
la kimkakati kwa kilimo na kwam-
ba litaleta manufaa makubwa ya 
kiuchumi kwa wananchi wanaoli-
zunguka eneo hilo.

Kampuni ya Kilombero Plan-
tation Limited iliwekwa chini ya 
mfilisi baada ya menejimenti ya 
kampuni hiyo kushindwa kue-
ndesha shamba kwa faida na ku-
sababisha hasara na madeni yasi-
yolipika katika kipindi chote cha 
makubaliano, hivyo kushindwa 
kufikia matarajio na makubaliano 
yaliyofanywa na serikali wakati wa 

ubia wa kibiashara.
  Kuhusu malengo ya awali ya 

uanzishwaji wa shamba la Mngeta, 
Msajili wa Hazina alisema shamba 
hilo lilikusudiwa kuwekewa miun-
dombinu ya umwagiliaji ili kuzali-
sha mazao ya chakula kwa lengo la 
kujitosheleza kwa chakula nchini, 
malengo ambayo hayakufikiwa 
kama ilivyotarajiwa na hivyo kuji-
ingiza katika mazingira ya Serikali 
kupoteza umiliki wake.

Naye Mfilisi wa shamba hilo, 
Mlola aliishukuru serikali kwa 
ushirikiano na kukamilisha kwa 
wakati makubaliano yote yali-
yofikiwa katika suala hilo. 

Serikali yaongeza juhudi 
uwekezaji miradi kimkakati 

Mhagama aipa kibarua bodi WCF
Na Ashton Balaigwa,  
MOROGORO

WAZIRI wa Nchi Ofisi ya Waziri 
Mkuu, Sera, Uratibu, Bunge, Kazi, 
Ajira, Vijana na Wenye Ulemavu, 
Jenista Mhagama, ameitaka Bodi 
ya Wadhamini ya Mfuko wa Fidia 
kwa Wafanyakazi (WCF) kusima-
mia maslahi ya wafanyakazi ya-
nayotokana na kuanzishwa kwa 
sheria ya mfuko huo.

Mhagama alitoa agizo hilo jana 
wakati akizindua Bodi ya Mfuko 
huo katika hafla iliyofanyika mjini 
hapa. 

Waziri Mhagama   aliwata-
ka  wajumbe wa bodi kuyaelewa 
vyema majukumu yao kama yal-
ivyoanishwa kisheria na sehemu 
ya majukumu hayo ni pamoja na 
kusimamia maslahi ya wafanyaka-
zi kwa kufuata sheria.

Alimpongeza Mwenyekiti Mpya 

wa Bodi hiyo , Emmanuel Humba, 
kwa kuaminiwa na Rais wa Samia 
Suluhu Hassan kushika wadhifa 
pamoja na wajumbe wa bodi al-
iowateua na kuwataka waende 
kuusimamia mfuko kwa kush-
irikiana na menejimenti ili kufikia 
matarajio ya serikali.

Wajumbe wapya wa Bodi wali-
oteuliwa ni pamoja na Onorius 
Njole, Perfect Kilenzi, Ibrahim Ma-
huni, Abdulaziz Shambe, Rifai 
Mkumba, Julian Mpanduji, Rehe-
ma Ludanga na Felix Rugarabamu.

“Tunapofanya maamuzi (ua-
muzi) haya (huu) mazito (mzito) 
ya (wa) kuwateua, tunajua bodi ni 
chombo cha juu cha uendeshaji 
wa kila siku wa taasisi husika. Sisi 
sote hata Mkurugenzi Mkuu wa 
Mfuko, wafanyakazi wenyewe, 
waajiri, Ofisi ya Waziri Mkuu, Rais 
ni kama vile tumekasimu madara-
ka yetu kwa mujibu wa sheria na 

kukasimu kwako mwenyekiti na 
bodi,” alisema.

Waziri huyo alisema mfuko huo 
umekuwa na maafanikio    katika 
kipindi cha miaka sita, hivyo ana 
imani bodi hiyo itaendelea kuy-
alinda mafanikio hayo ili kuongeza 
tija.

Alisema moja ya mafanikio 
hayo ni pamoja na mfuko kukua 
hadi kufikia Sh. bilioni 445.49 ku-
toka thamani ya mfuko mwaka 
2016/2017 ambao ulikuwa Sh. bil-
ioni 112.83.

  Kuhusu    ulipaji wa mafao, 
Waziri Mhagama alisema    hadi 
kufikia 2020/21 mfuko ulilipa ma-
fao ya wafanyakazi waliopata ajali 
kazini yenye thamani ya Sh. bilioni 
12.43 ikilinganishwa na mwaka 
2017 ambapo zililipwa Sh. bilioni 
1.55 tu. 

Mwenyekiti wa Bodi, Humba, 
alimhakikishia  Waziri Mhagama 

kuwa watahakikisha wanaendelea 
kutekeleza majukumu kulingana 
na malengo ya mfuko. 

“Yapo mashirika mengi yanaku-
fa kutokana na kujisahau kwa wal-
iopewa dhamana ya kusimamia 
mashirika haya. Sisi ni wadhamini 
tu kwa hiyo udhamini wetu lazima 
tuulinde kwa hali na mali kwa ku-
tenda haki,” alisema  Humba. 

Hata hivyo Mwenyekiti huyo 
alimshukuru Rais Samia Suluhu 
Hassan kwa kumuamini kuon-
goza Bodi hiyo na kutoa hakikisho 
ya kufanya kazi kwa uwezo wake 
wote.

Awali, Mkurugenzi Mkuu wa 
WCF, Dk. John Mduma, alim-
pongeza Humba kwa kuaminiwa 
kupewa dhamana hiyo kwa kip-
indi cha pili huku akiwapongeza 
wajumbe wote walioteuliwa na 
waziri katika kuendesha gurudu-
mu la mfuko.

Wadau: Kibiti 
inatisha ukatili  
dhidi ya watoto
Na Halfani Chusi

WADAU kutoka asasi zisizo 
za kiserikali (NGO) wamebaini 
kuwapo kwa madhila mengi kwa 
mtoto wa kike wilayani Kibiti 
mkoani Pwani ikiwamo mimba za 
utotoni, ukosefu wa taulo za kike 
na ajira tumikishi.

Walibainisha hayo juzi mkoani 
Dar es Salaam wakati wa hafla ya 
uzinduzi maadhimisho ya Siku ya 
Mtoto wa Kike Afrika. Kilele cha 
maadhimisho hayo kinatarajiwa 
kufanyika wilayani Kibiti Oktoba 
11 mwaka huu.

Akizungumza katika hafla hiyo, 
Julieth Sewawa, ambaye ni mhit-
imu wa kidato cha sita, alisema 
lengo na maadhimisho hayo ni 
kutoa elimu katika wilaya nne za 
Mkoa wa Pwani.

Julieth alisema elimu hiyo 
itasaidia kuvunja pengo la kijinsia 
kati ya wavulana na wasichana 
katika nyanja zinazohitaji teknolo-
jia ya kisasa.

Alisema uwakilishi wa wa-
nawake unapokuwa mdogo 
katika suala la teknolojia unaweza 
kusababisha uchumi wa nchi 
kushuka.

Julieth aligusia historia ya 
maisha yake, akibainisha namna 
alivyopambana hadi kufikia 
malengo na kuwaomba watoto 
wengine wa kike kuiga mfano huo.

“Nina umri wa miaka 20 ni 
muhitimu wa kidato cha sita, ni 
msichana wa kisasa, ninapenda 
sana teknolojia tokea nilipokuwa 
mdogo, nilikuwa nikiona kompyu-
ta mikono yangu ilikuwa inawasha 
na kutamani kuichezea, baada 
ya hapo nikajiunga na shule ya 
upili Jangwani na huko nikasoma 
masomo ya sayansi na kompyuta.

“Baada ya hapo nikajiunga na 
klabu iliyokuwa inasimamiwa na 
Shirika la Absen Girls, ambapo 
tulifundishwa vitu mbalimbali 
ikiwamo kutengeneza programu 
za kompyuta.

“Baada ya hapo nikapata nafasi 
ya kushiriki katika mashindano ya 
First Interpreneurship Sernit’ mimi 
na timu yangu tulifanikiwa kuwa 
washindi wa pili. Hapo ndipo 
nilizidi kupata nguvu na baada 
ya hapo pia nilifanikiwa kuten-
geneza programu kwenye simu 
ya kuwezesha kugundua dawa 
feki na nzima kabla ya kizitumia,” 
alisema.

Aliomba wadau mbalimbali na 
serikali kulipa kipaumbele kundi 
la watu wenye ulemavu katika 
masuala ya teknolojia.

Mratibu wa kitaifa kupinga ajira 
kwa mtoto wa kike, Scolastika 
Pembe, alitoa wito kwa wadau 
wengine kushirikiana nao kuele-
kea kilele cha maadhimisho hayo.

Mratibu Msaidizi, Radhia Mal-
lah, aliishukuru TCACL na Taasisi 
ya Jakaya Mrisho Kikwete kwa 
kufanikisha uzinduzi wa shughuli 
hiyo maalum.

Mkurugenzi 
Mtendaji wa 
Halmashauri 
ya Arusha, 
Suleiman 
Msumi aki-
zungumza 
wakati ak-
izindua duka 
la Vodacom 
pamoja 
na wiki ya 
huduma 
kwa wateja, 
jijini Arusha 
jana. PICHA: 
MPIGAPICHA 
WETU

Na Adam Fungamwango

T
IMU ya Soka ya Taifa ya Wa-
nawake (Twiga Stars), inatarajia 
kuwavaa Zambia (She-polopo-
lo) katika mechi ya hatua ya 

nusu fainali ya mashindano ya Kombe 
la COSAFA itakayochezwa leo kwenye 
Uwanja wa Wolfson ulioko Port Eliza-
beth nchini Afrika Kusini.

Mechi hiyo inatarajiwa kuwa ngumu 
kutokana na timu zote kushinda mechi 
zake tatu za hatua ya makundi.

Akizungumza na gazeti hili jana, Ko-
cha Mkuu wa Twiga Stars, Bakari Shime 
alisema timu yake imejiandaa vyema 
kuelekea mchezo huo kwa sababu wa-
naamini utakuwa mgumu na wenye 

ushindani wakati wote.
Shime alisema timu zote zinazoshiriki 

michuano hiyo mwaka huu zimejiandaa 
na kuongeza malengo ya Twiga Stars ni 
kutinga  fainali ya michuano hiyo.

“Zambia ni timu nzuri na siku zote 
wamekuwa ni wapinzani wetu sana, la-
kini tumejiandaa kukabiliana nao kwa 
sababu tangu mwanzo tulijua kama 
hatukucheza na Uganda, basi tutacheza 
na Zambia ambayo ilikuwa Kundi C,” 
alisema Shime.

Twiga Stars ilimaliza kinara katika 
Kundi B, baada ya kupata ushindi mnono 
katika mechi zote tatu walizocheza.

Wawakilishi hao wa Tanzania walian-
za michuano hiyo kwa kuwachapa Zim-
babwe mabao 3-0, halafu wakashinda 

tena magoli  2-0 dhidi ya Botswana na 
walimaliza hatua hiyo ya makundi kwa 
ushindi wa mabao 3-0 dhidi ya Sudani 
Kusini.

Wakati kanuni ya michuano hiyo, 
ikiruhusu kuzikutanisha timu zote zilizo-
ongoza makundi B na C, mechi nyingine 
ya hatua ya nusu fainali itakayochezwa 
leo kati ya wenyeji Afrika Kusini (Ban-
yanya Banyana), dhidi ya Malawi.

Banyana Banyana walimaliza hatua ya 
makundi wakiwa na pointi saba wakati 
Malawi yenyewe ilishinda mechi mbili 
za hatua hiyo ya awali.

Fainali ya mashindano hayo yanay-
ochezwa kila mwaka itafanyika kesho-
kutwa Jumamosi.

Twiga STarS, Zambia 
majaribuni COSaFa

Na Faustine Feliciane

KOCHA wa KMC , Habib Kondo, 
amesema uamuzi wa kuupeleka mche-
zo wao wa Ligi Kuu Tanzania Bara dhidi 
ya Yanga kwenye Uwanja wa Majimaji, 
Songea ni kwa ajili ya kusambaza bu-
rudani ya soka nchini na si kuwaondoa 
mjini wapinzani wao.

KMC itakuwa mwenyeji  dhidi ya 
Yanga katika mchezo wa Ligi Kuu Bara 
utakaochezwa Oktoba 19, mwaka huu.

Akizungumza na gazeti hili jana, Kon-
do alisema wamejiandaa na wanaen-
delea kujipanga imara kwa ajili ya ku-
kabiliana na Yanga katika mchezo huo 
muhimu.

Kondo alisema wanafahamu Yanga 
itashuka dimbani ikiwa na rekodi ya 
kushinda michezo yake miwili iliyotan-
gulia, lakini hilo hawalihofii.

“Ule uwanja wa Majimaji hata sisi sio 
wa kwetu, tunaenda kule kuwapele-
kea burudani watu wa kule, kiufundi 

bado tunaendelea kujipanga kwa ajili 
ya mchezo huo, hatuiogopi Yanga bali 
tunaiheshimu kama zilivyotimu ny-
ingine za Ligi Kuu msimu huu,” alisema 
Kondo.

Naye Walter Harrison, Ofisa Mkuu wa 
KMC aliongeza wamepeleka mchezo 
huo Songea kwa sababu ya kuwapa bu-
rudani watu wa huko.

KMC ina pointi moja baada ya ku-
fungwa mechi moja na kutoka sare 
mchezo mwingine.

KMC  yaipeleka Yanga Songea

Vijana wa hamasa wakitoa burudani wakati wa mapokezi ya Mjumbe wa Kamati Kuu ya Halmashauri Kuu ya Taifa ya 
Chama Cha Mapinduzi (CCM) na Mlezi wa chama hicho Mkoa wa Dar es Salaam, Makamu wa Rais Dk. Philip Mpango 
ambaye alifanya ziara maalumu jijini juzi. PICHA: JUMANNE JUMA

Na Adam Fungamwango

KATIKA hali isiyo ya kawaida, ka-
tika mechi 16 zilizochezwa za Ligi Kuu 
Tanzania Bara na ‘kuzaa’ mabao 22, 
magoli mawili yametokana na pasi za 
mwisho za makipa, Metacha Mnata wa 
Polisi Tanzania na Haroun Mandanda wa 
Mbeya City.

Nusura kipa wa Simba, Aishi Manula 
naye aingie kwenye rekodi hiyo kama 
mpira wake mrefu alioupiga golini kue-
lekea kwenye lango la Dodoma Jiji FC, 
usingeguswa na Chriss Mugalu, Ijumaa 
iliyopita Simba ikishinda bao 1-0, Jam-
huri Dodoma, Ijumaa iliyopita.

Mandanda, yeye alipiga mpira mrefu 
kutoka golini ambao ulikwenda moja 
kwa moja kwenye kichwa cha Peter 
Mapunda akiwa amesimama katikati ya 
mabeki wawili wa Prisons, akaruka ki-
dogo kuubadili uelekeo na kujaa wavuni.

Lilikuwa ni bao pekee lililofungwa 
kwenye dakika ya pili ya nyongeza na 
kuipatia Mbeya City ushindi wa bao 
1-0 dhidi ya Tanzania Prisons kwenye 
Uwanja wa Sokoine hapo Septemba 28, 
mwaka huu.

Metacha, aliyeachwa na Yanga, naye 
alifanya kama mwenzake kwenye mechi 
dhidi ya Azam FC, Uwanja wa Ushirika, 
Moshi mkoani Kilimanjaro, Jumamosi 
iliyopita. Jumla ya wachezaji 14 wa-
metoa ‘assist’ kwenye Ligi Kuu mpaka 
sasa, Obrey Chirwa wa Azam FC na Paul 
Kasunda wa Mbeya Kwanza wakion-
goza kwa kutoa pasi mbili za mabao kila 
mmoja mpaka sasa.

Metacha aanza 
ligi kwa ‘assist’

Na Saada Akida

KIKOSI cha Timu ya Soka ya vijana 
cha wasichana wa umri chini ya miaka 
20 kutoka Eritrea kinatarajia kuwasili 
leo mchana kwa ajili ya mchezo wa 
marudiano dhidi ya wenyeji Tanzanite 
utakaochezwa keshokutwa kwenye 
Uwanja wa Azam Complex jijini Dar es 
Salaam.

Ofisa Habari na Mawasiliano wa 
Shirikisho la Soka Tanzania (TFF), 
Clifford Ndimbo aliliambia gazeti hili 
maandalizi kuelekea mchezo huo 
yamekamilika na wanaamini Tanzanite 
itapata matokeo mazuri.

Ndimbo alisema kikosi cha Tanzanite 
kimejiandaa kukamilisha ‘kazi’ wali-
yoifanya ugenini ili wasonge mbele 
kwenye michuano hiyo.

“Maandalizi yanaenda vyema, 
tunatarajia kuwapokea Eritrea kesho 
(leo), saa 7: 00 mchana, pia waamuzi 
wataingia jioni, tunatarajia wawakili-
shi wetu wataendelea kupeperusha 
vyema bendera ya nchi,” Ndimbo 
alisema.

Tanzanite itashuka dimbani ikiwa na 
kumbukumbu ya ushindi wa mabao 
3-0 walioupata ugenini jijini Asmara 
wiki iliyopita.

Mshindi wa jumla wa mechi hiyo 
ya kusaka tiketi ya kucheza fainali za 
vijana za Kombe la Dunia atakutana na 
Burundi au Namibia.

Eritrea yawasili 
kuivaa Tanzanite



RUDIGER ATOA MSIMAMO

MLINZI wa Timu ya Taifa ya Ujerumani na Chelsea, 
Antonio Rudiger mwenye umri wa miaka 28, amesema 
hatetereshwi na tetesi zinazomhusisha yeye na Bayern 
Munich. (Mirror)

TUCHEL AMTAKA RUDIGER

WAKATI mkataba wa Antonio Rudiger ukitarajiwa 
kumalizika kipindi cha majira ya joto yajayo, kocha wa 
Chelsea, Thomas Tuchel anatamani mlinzi huyo wa kati 
asaini mkataba mpya. (Express)

PEREZ AMSUBIRI MBAPPE

RAIS wa Real Madrid, Florentino Perez ana matumaini 
mshambuliaji wa Paris St-Germain, Mfaransa Kylian 
Mbappe mwenye umri wa miaka 22 atajiunga na klabu 
hiyo mwaka 2022.(El Debate)

VLAHOVIC MAMBO BADO

KLABU ya Fiorentina imesema mshambuliaji wake, 
Dusan Vlahovic ambaye ni raia wa Serbia mwenye umri 
wa miaka 21, anayehusishwa na kuhamia Arsenal na Tot-
tenham, hajakubali mkataba mpya na klabu hiyo ya Serie 
A. (Evening Standard)

BREMER ANUKIA LIVERPOOL

LIVERPOOL bado wana nia na mchezaji wa nafasi ya 
ulinzi wa Torino, Bremer mwenye umri wa miaka 24, 
lakini Manchester United na Manchester City zimekuwa 
pia zikimfuatilia Mbrazili huyo. (Calciomercato via 
TEAMtalk)

ADEYEMI SOKONI RASMI

KLABU ya Red Bull Salzburg inahitaji kati ya pauni 
milioni 25 na milioni 34 kwa ajili ya kumwachia msham-
buliaji wa Mjerumani, Karim Adeyemi, ambaye anatolewa 
macho na klabu ya Liverpool na Bayern Munich. (Sky 
Germany)

JUVE KUMWACHA MCKENNIE

KLABU ya Juventus inajiandaa kuachana na kiungo wa 
kati wa raia wa Marekani, Weston McKennie, ambaye ana-
takiwa na Tottenham Hotspur na West Ham. (TEAMtalk)

ONANA KUTUA INTER

GOLIKIPA wa Ajax na Timu ya Taifa ya Cameroon, 
Andre Onana mwenye umri wa miaka 25, yuko tayari ku-
jiunga na Inter Milan kama mchezaji huru ifikapo mwaka 
2022. (Fabrizio Romano)

XAVI, BARCA WATETA

BARCELONA imeendelea na mazungumzo na ki-
ungo wa kati wa zamani, Xavi mwenye umri wa miaka 
41 ili achukue nafasi ya kocha, Ronald Koeman, lakini 
makubaliano na raia huyo wa Hispania hayajafikiwa. 
(90min)

LENO NAMBA MBILI

BENO Leno mwenye umri wa miaka 29, yuko hatarini 
kuwa chaguo la pili la Ujerumani, ambalo litafanya kuon-
doka kwake Arsenal Januari kuwa jambo linalowezekana.
(Fussball.News, via Star)

ZISIKUPITE

DONDOO ZA SOKA 
MAGAZETI YA ULAYA

BARCELONA, Hispania 

M
EMPHIS Depay ame-
sisitiza “kamwe hata-
juta” kuhamia Barce-
lona licha ya klabu 

hiyo kuwa na mwanzo mgumu wa 
msimu huu.

Mshambuliaji huyo wa Uholanzi 
alihamia hapo Camp Nou kutoka 
Lyon kwa uhamisho huru, lakini 
hakupata nafasi ya kucheza pamo-
ja Lionel Messi, ambaye aliondoka 
klabuni hapo kutokana na matatizo 
ya kifedha.

Kuondoka kwa raia huyo wa 
Argentina, kumeifanya Barcelona 
kuwa kwenye wakati mgumu, iki-
fungwa mechi zote mbili za mwan-
zo za makundi za Ligi ya Mabingwa 
Ulaya kwa mabao 3-0, ikiwa inashi-

ka mkia katika kundi na imeshinda 
mechi tatu tu kati ya saba za LaLiga.

Hata hivyo, Depay anajivunia ku-
wachezea miamba hao wa Katalu-
nya licha ya kuwa kwenye kiwango 
kibovu hivi sasa.

“Unaweza kuuliza (kama najutia 
kuhamia Barcelona)? Hii ni Bar-
celona. Sidhani kama unaelewa 
namna gani klabu kubwa zilivyo na 
nini maana yake mchezaji kucheza 
hapa. Kamwe sitajutia hilo,” alise-
ma Depay.

Mchezaji huyo mwenye umri wa 
miaka 27 alibainisha, Blaugrana 
hao wana nafasi ya kurudi kwenye 
kiwango chao licha ya sasa kuwa 
kwenye presha kubwa chini ya ko-
cha, Ronald Koeman.

“Licha ya matokeo, nina furaha 
kubwa kuwa klabuni hapa,” alise-

ma Depay. 
“Huu ni wakati mgumu kwa timu. 

Sitaki kuzungumza sana, lakini 
watu wanaongea kama vile msimu 
tayari umemalizika.

“Kuna mechi nyingi sana za 
kucheza. Bado kila kitu kipo wazi. 
Lakini kama mchezaji najihisi 
kuhusika na matokeo na natakiwa 
kuchukua majukumu yangu. 

“Lazima ujali. Kila mchezaji ana-
chukua jukumu lake hapa Barca. 
Hii ni kawaida kwa klabu kubwa 
kama Barcelona.

“Tunajua hali jinsi ilivyo kwa 
sasa. Tunajua kwamba ni ngumu. 
Tuna wachezaji wengi vijana na 
majeruhi wengi. Lakini nafikiri ni 
suala la muda tu mambo yatakuwa 
sawa.”

    Afunguka changamoto inayopitia klabu hiyo kwa sasa ita-
malizika na...

Depay: Sijutii 
kuhamia Barca

-------------------



Madrid imeikosea heshima 
PSG, Mbappe – Leonardo
PARIS, Ufaransa

MKURUGENZI wa Paris Saint-Germain, 
Leonardo ameijia juu Real Madrid kwa 
“kuwakosea heshima” miamba hao wa 
Ligue 1 na Kylian Mbappe baada ya kutan-
gaza hadharani kumwania nyota huyo wa 
Timu ya Taifa ya Ufaransa.

Mbappe ambaye mkataba wake una-
malizika mwishoni mwa msimu huu, 
alithibitisha mwishoni mwa wiki hii ali-
iomba PSG kuondoka kabla ya kuanza 
kwa msimu huu, huku Rais wa Madrid, 
Florentino Perez akibainisha nyota huyo 
anaweza kujiunga na miamba hao wa La-
Liga, Januari mwakani.

Wakati Perez akidai alinukuliwa vibaya, 
nyota wa Madrid, Karim Benzema alisema 
uhamisho wa Mbappe kutua hapo kwe-

nye dimba la Santiago Bernabeu ni “suala 
la muda tu” wakati Kocha wa Los Blancos, 
Carlo Ancelotti akiwaambia waandishi wa 
habari Mbappe “atafurahia mwenyewe” 
akiwa kwenye mji mkuu huo wa Hispania.

Leonardo amekasirishwa na taarifa 
hizo za Madrid kuhusu kuweka wazi 
mpango wa kutaka kumsajili mchezaji 
huyo mwenye umri wa miaka 22.

“Huu ni mfano mmoja wapo wa kukosa 
heshima kwa PSG na Mbappe,” alisema 
Leonardo katika mahojiano na L’Equipe.

“Kiukweli, wiki hiyo hiyo mchezaji wa 
Real Madrid, Karim Benzema, halafu Ko-
cha wa Real Madrid, (Carlo Ancelotti).

“Na sasa ni rais, (Florentino Perez) ana-
zungumza kuhusu Kylian kama vile tayari 
ni mchezaji wao. Narudia hii ni kukosa 
heshima, hatuwezi kuvumilia hili.”

habari michezo

LONDON, England

A
NTONIO Rudiger anaona ni heshima 
kubwa kwake kuhusishwa na uhamisho 
wa kujiunga na Bayern Munich, lakini 
mlinzi huyo amesema kwa sasa ame-

jikita zaidi kuhakikisha anakuwa katika kiwango 
bora pale Chelsea.

Mlinzi huyo wa kati amekuwa mchezaji 
muhimu kwa Blues hao tangu ujio wa Thomas 
Tuchel, akiwa amezidiwa na Cesar Azpilicueta 
pekee aliyecheza dakika 2,054 kwenye Ligi Kuu 
England chini ya kocha huyo raia wa Ujerumani.

Hakuna mchezaji wa Chelsea aliyeweza kuka-
ba vizuri zaidi kuliko Rudiger akiwa na asilimia 
71.88, ambaye pia alikuwa hana dakika za kuto-
sha chini ya zama za kocha, Frank Lampard.

Hata hivyo, mchezaji huyo mwenye umri wa 
miaka 28 bado majaliwa yake ya muda mrefu 
hapo Stamford Bridge hayajulikani. 

Mkataba wake wa sasa unamalizika mwis-
honi mwa msimu huu, hivyo kumeibuka uvumi 
anaweza kuondoka kama mchezaji huru.

Bayern Munich imekuwa moja ya klabu in-
ayotajwa kuwania saini ya Rudiger, ambaye am-
ezungumzia kuhusu uvumi huo wakati akiwa 
kwenye majukumu ya Timu ya Taifa ya Ujeru-
mani.

“Ni heshima, lakini siwezi kuruhusu mimi 
mwenyewe uvumi huu uniweke kwenye wakati 
mbaya,” alisema akiwaambia waandishi wa 
habari, Jumanne.

“Nina majukumu kwenye klabu na hilo kuon-
yesha kiwango changu bora. Lakini  inaonyesha 
umefanya mazuri kwa kipindi cha miezi na mi-
aka iliyopita.”

RudigeR asema ni heshima 
kutakiwa BayeRn munich

MANCHESTER, England 

NYOTA wa zamani wa Tot-
tenham Hotspur, Darren Bent 
anaamini mshambuliaji wa Chel-
sea, Romelu Lukaku atafunga ma-
bao mengi zaidi ya Cristiano Ron-
aldo wa Manchester United. 

Lukaku mwenye miaka 28 ame-
jiunga na Chelsea akitokea Inter 
Milan kwa mkwanja mrefu ambao 
ni pauni milioni 97.5, huku Ron-
aldo akiibukia United akitokea Ju-
ventus. 

Dili la Ronaldo linatajwa 
kugharimu pauni milioni 15 am-
bazo mabosi wa United waliweka 
mezani kumpata nyota huyo mwe-
nye miaka 36.

Msimu uliopita Ronaldo alii-
buka mfungaji bora ndani ya Serie 
A ambapo alitupia mabao 29 na 
Lukaku yeye alikuwa namba moja 
katika timu yake ya Inter Milan 
ambapo alitupia magoli 24.

Nyota huyo amesema: “Nafikiria 
na kuiangalia Chelsea unaangalia 
mabao mengi yatapatikana ku-
pitia Lukaku kwa sababu ndiyo 
mashine ambayo itakuwa mbele,” 
alisema Bent akinukuliwa na Daily 
Mail. 

“Tunafahamu ubora wa Ron-
aldo, lakini kuna Mason Green-
wood, Bruno Fernandes, Rashford 
na Edinson Cavani, angalia sasa 
asicheze mechi zote tofauti na Lu-
kaku yeye ana uhakika.”

Lukaku atabiriwa 
kumzidi Ronaldo

VlahoVic ataka 
kujiunga juVentus

FLORENCE, Italia

N
YOTA wa Fiorentina, Dusan Vla-
hovic ana ndoto ya kuhamia Ju-
ventus, kwa mujibu wa Gazzetta 
dello Sport.

Uamuzi wa Vlahovic kukataa kuon-
geza mkataba wake na klabu hiyo ya 
Fiorentina kumesababisha vita kubwa, 
huku mchezaji huyo raia wa Serbia aki-
weka wazi anataka kuondoka.

Hata hivyo, Fiorentina wenyewe bado 
wana matumaini makubwa ya kumbaki-
za fowadi huyo ambaye yupo kwenye ki-
wango bora zaidi kwa sasa.

Kwa mujibu wa ripoti hiyo, mchezaji 
huyo ndoto yake kubwa ni kujiunga na 
miamba ya soka la Italia, Juventus, mara 
mkataba wake utakapomalizika mwis-
honi mwa msimu ujao.

Majaliwa ya Vlahovic yalianza kuwa 
kwenye shaka Fiorentina baada ya 
msimu uliopita kunukuliwa akisema an-
ataka kucheza Ligi ya Mabingwa Ulaya.

Mkataba wa sasa wa nyota huyo na 
Fiorentina utamalizika mwaka 2023 na 
Vlahovic mwenyewe yupo radhi kuon-
doka hata Januari mwakani.

Licha ya yeye mwenyewe kuitaka zaidi 
Juventus, lakini Manchester City, Totten-
ham Spurs, Atletico Madrid, Inter Milan 
na Arsenal pia zimekuwa zikiwania hu-
duma ya nyota huyo.

***

--------------------

   Kocha atamba wako tayari kuendeleza ubabe, huku NBC ikimwaga...

Nabi ajipanga 
kuongeza ‘dozi’
Na Faustine Feliciane

ILI kutimiza malengo 
ya kutwaa ubingwa wa 
Ligi Kuu Tanzania Bara 
msimu huu, Kocha Mkuu 
wa Yanga, Nasreddine 
Nabi amesema kambi yao 
ya jijini Arusha italenga 
kupata ‘dawa’ ya tatizo la 
umaliziaji kwenye kikosi 
chake.

Nabi aliliambia gazeti 
hili jana hafurahishwi na 
namna timu yake ina-
vyopoteza nafasi nyingi za 
kufunga na anataka kuona 
ligi itakaporejea baada 
ya kalenda ya kimataifa 
kumalizika, nyota wake 
wanakuwa tofauti.

Kocha huyo alisema 
timu yake ilistahili kupata 
ushindi mnono kwenye 
mechi zake mbili zilizopita, 
lakini hali ilikuwa tofauti 
na sasa anajipanga kumali-
za tatizo hilo.

“Sijafurahishwa na 
namna washambuliaji wa-

navyokosa magoli ya wazi, 
nimeamua kulifanyia kazi 
suala hili mapema. Kambi 
ya Arusha nimeiomba ili 
nifanyie kazi mapungufu 
niliyoyaona kwenye timu 
yangu, tunatengeneza na-
fasi nyingi lakini kuzitumia 
kuna tatizo, ndio maana 
unaona tumeshinda goli 
moja katika kila mchezo,” 
alisema Nabi.

Aliongeza bado anaimani 
na wachezaji wake ku-
tokana na ubora wao na 
anaamini watakaporejea 
kwenye ligi kwa ‘kishindo’ 
kama walivyojiandaa.

“Ligi ni ngumu sana, kila 
timu imejipanga hivyo ni 
lazima kuwa makini hasa 
kutumia vyema kila nafasi 
tunayoitengeneza kwenye 
mchezo,” Nabi alisema.

Yanga itaifuata KMC 
katika mechi ya raundi ya 
tatu itakayochezwa Oktoba 
19, mwaka huu kwenye 
Uwanja wa Majimaji, Son-
gea mkoani Ruvuma.

Na Saada Akida 

T
UKO tayari! Hayo ni maneno ya Ko-
cha Mkuu wa Timu ya Soka ya Taifa 
(Taifa Stars), Kim Poulsen kuelekea 
mchezo wa kusaka tiketi ya kushiri-

ki fainali za Kombe la Dunia dhidi ya  Benin 
utakaochezwa leo kwenye Uwanja wa Ben-
jamini Mkapa jijini Dar es Salaam.

Stars itashuka uwanjani leo ikiwa na kum-
bukumbu ya kushinda mechi yake iliyopita 
dhidi ya Madagascar na kufikisha pointi 
nne, ambazo zimewaweka kileleni katika 
Kundi J ikifuatiwa Benin yenye pointi tatu, 
Jamhuri ya Kidemokrasia ya Congo (DRC) 
yenye pointi mbili na Madagascar wakishi-
ka mkia katika kundi hilo.

Akizungumza na gazeti hili jijini jana, 
Poulsen alisema timu yake imejipanga 
vizuri kama ilivyo katika mchezo wao uli-
opita  waliocheza hapa nyumbani dhidi ya 
Madagascar na wataingia uwanjani kutafuta 
pointi tatu muhimu.

Poulsen alisema anatambua mechi hiyo 
itakuwa ngumu kwa sababu asilimia 90 

ya wachezaji wa Benin wanacheza soka la 
kulipwa Ulaya tofauti na Taifa Stars lakini 
ana imani na kikosi chake kimejipanga ku-
pambana kusaka ushindi wa pili wakiwa 
nyumbani.

“Tumeingia kambini siku chache zilizo-
pita ila tunafanya mazoezi vizuri, tuna ma-
tarajio makubwa ya kushinda mchezo huu, 
hayo ndio malengo yetu makubwa na hata 
Watanzania wote kwa ujumla,” alisema 
Poulsen. 

Naye Nahodha wa Stars, John Bocco alise-
ma wamejiandaa vizuri na wanawataka 
mashabiki kujitokeza kwa wingi ili kuwasa-
poti kwa sababu malengo yao makubwa ni 
kushinda mechi zote za nyumbani ikiwamo 
dhidi ya Benin itakayochezwa leo.

“Tunatambua mechi itakuwa ngumu 
kwa kuwa hata wenzetu wamejipanga, la-
kini malengo yetu ni kuhakikisha tushinda 
mechi zote hasa za nyumbani ili kupam-
bana na hatimaye kufuzu Kombe la Dunia 
mwakani,” alisema Bocco.

Kwa upande wa Shirikisho la Soka Tanza-
nia (TFF),  Ofisa Habari na Mawasiliano, Clif-

ford Ndimbo, alisema wamepokea barua 
kutoka FIFA ambayo inaruhusu mashabiki 
10,000  kuingia uwanjani na kushuhudia 
mchezo huo.

Ndimbo alitaja kiingilio cha juu katika 
mechi hiyo ni Sh. 5,000 kwa mashabiki 
watakaokaa eneo la VIP B na eneo la mzun-
guko litakuwa ni Sh. 3,000.

Wakati huo huo, TFF imeingia mkataba 
wa miaka mitatu na Benki ya Taifa ya Bi-
ashara (NBC) kwa ajili ya kuwa mdhamini 
mkuu wa  Ligi Kuu Tanzania Bara.

Rais wa TFF, Wallace Karia alisema jana  
makubaliano hayo yanaanza rasmi msimu 
huu wa 2021/22 kwa kutoa kiasi cha Sh. bil-
ioni 2.5 na sasa ligi hiyo rasmi itaitwa NBC 
Premier League.

Karia alisema TFF itafanya mazungumzo 
mengine na benki hiyo kwa ajili ya kuku-
baliana kiasi cha fedha kitakachotolewa 
kwa ajili ya misimu itakayofuata na lengo 
ni kuboresha na kuipandisha viwango ligi 
hiyo ambayo kwa sasa inashika nafasi ya 
nane Afrika. “Huu ni mkataba mnono ka-
tika udhamini wa ligi hiyo kwa msimu huu 

ambao haujawahi kutokea, huu ni mpango 
mkakati wangu ambao niliwahi kuahidi 
wakati naomba ridhaa ya kuongoza TFF. 
Awali alipoingia mdhamini klabu zilikuwa 
zikipata Sh. milioni saba, sasa hivi wadhami-
ni wameongezeka na kila timu inapata zaidi 
ya Sh. milioni 500 ukijumlisha na fedha hizi 
za NBC,” alisema Karia.

“Mbali na mdhamini huyo pia tunatarajia 
wiki ijayo kuingia mkataba na mdhamini 
mwingine wa ligi yetu, fedha zote ni mali 
ya klabu zinazoshiriki ligi hiyo na kugawiwa 
fedha zao kwa utaratibu maalum uliowek-
wa,” alisema rais huyo.

Naye  Mkurugenzi Mtendaji wa NBC, 
Theobald Sabi, alisema kuna mambo mengi 
yamewashawishi kuingia katika udhamini 
huo ikiwamo ubora ambao umefikiwa ka-
tika Ligi Kuu Tanzania Bara.

“Tumefuatilia na kuona mpira wa miguu 
Tanzania unafuatiliwa sana na zaidi ya watu 
wasiopongua milioni 40, ni mchezo unao-
pendwa, tumeshawishika kujikita katika 
uwezekaji na udhamini mkuu wa ligi hii,” 
alisema Sabi.

UKUrasa  21Depay: Sijutii kuhamia Barca

Rais wa Shirikisho la Soka Nchini (TFF), Wallace Karia (kulia), akiwa na Mkurugenzi Mtendaji wa 
Benki ya Taifa ya Biashara (NBC), Theobald Sabi, baada ya kutia saini mkataba na benki hiyo 
wa kudhamini Ligi Kuu Tanzania Bara katika hafla iliyofanyika jijini Dar es Salaam jana. PICHA: 
JUMANNE JUMA

StarS yaahidi kuimaliza Benin

